
Di Pwodi Liki Igeo 
 

 
Yikere me pwony  

1. Som gika telo nga pwony tien atot atota kiber kame di etwerere. Wandiko kope kakonyi inget itabu 

tucel pi yutunoni kope kapir gi tek. 

2. Ngingico tam kadongo dongo. Ki dul pwonyere acel acel tetekeny ingei gi kame idue pore siao kii dul 

pwonyere no. 

3. Som gi awandik dedede sek. 

4. Ngingico iber pi neno jamini kame mitere kii dul pwonyere acel acel di iko neno be iwoto itabun kame 

konyo idue niang di tot (handauts) di iko cweno cal agoa me pwony kame in itio kede ki dul pwonyere 

no. 

5. Nen be inao kede gi acel acel kame timere kii dul pwonyere (nyuto tukere, cal agoa kame konyi pwony).  

6. Ter kare iye ilega but Rubanga pi iiko cuny idue kasomo tetekeny gin kitwer winyo gikame Rubanga 

mito negi winyo, kede wek En ekonyi pwonyo itabu ni. Yutuno be di beo kii teko ka Rubange kenekene 

en ko yaro konyo neon jo di olokere. 

  

Gika telo Ngapwony 
1. Tam ka dongo dongo kede Jame me tic: Dul pwony acelacel gere I adul ni.  

a. Tam ka dongo dongo – Magi en obedo tam ka dongo dongo kame idue asomo pore niang 

ikomgi ki i ajikini me dul pwony acel acel.  Kii ajikini me dul pwony ter kare me nyogao bebeo 

ikom tam ka dongo dongo gi tetekeny wek idue niangi ikom gi.  

b. Jame me tic – Jame me tic ki becokina tie di ko napo gi pi dul pwony acel acel.  

i. CAL AGOA – kobino wandiko gi Kaman, di ko pore woto gi sek di pwodi esawa me 

pwony liko otuno. 

ii. Wan omio tam be, pore tic kede papulan me cal ka dongo, ebao ka tar, arabo ebao 

kame tio kede enon. 

iii. Tic kede Gi Ka Telo Idue tie iyer nin. Adul Moro Ni kenekene kame tie kede pej ki 

kitabu kame telo ngapwony kame riamo kede itabu katelo idue kowandiko kaman: 

(SG).  

 

Cal Agoa  

Cal agoa kamako pwonyere ni tie iye kitabu a apat. Wotuno gi di iko iiko gi bala kite kame onyuto gi kede ikom 

pej me pwony ki ical agoa gi.  

Dul Pwonyere me 1: Munyo kede Lero 
 

Tam Ka Pir gi Tek: 

● Bala munyo, kuo wa kotimo pi kello alokaloka ka oluko wa kede but jo me adul wa.  

 

Jame me Tic: 

● Vcal Agoa: ‘Ango lika twero timo imar!’ Papulan me nyuto tuko (kimitere kopis adek) 

● Cal Agoa: Itatam adek kacego cego (wot gi di iko ngongolo gi I adulion kapapat) 

● Ikebe me munyo, Iijiko 

● Gika telo Idue Kame tie iyer nin (SG)  

o Itatam 3 ka cego cego 

 

Nyuto pwonyere: Munyo 

TIC IEKODET ADWONG 

Icorakin but Ngapwony: Mak jagi me munyo kede munyo Moro iye arabo mi munyo bebeo but jo kame tie I ot 

tetekeny gin kineni. 

 

● Man obedo nyo? 

● Kotio kede menyo? Me gwoko, me medo Mito, me jililo, me lonyo. 

 

Munyo en obedo gka Pire tek kede epone me aura me Mino jame bedo ber! Ki ateni, munyo Pire tek ki kom wa, 

dokon wan liko twero kuo abongo en kii kom wa.  

 

Yesu oyamo kop kamako munyo di etiyo kede bala apor kame nyuto ngai kame ikuristayon obedo. Tin wan 

oyarunu OT neno epone kame wan opore nu bedo kede bala munyo but jo me adul wa. Ogeunu kede neno gi 

awandik tetekeny oudunu nyo en kame Yesu oyamo ikom munyo. 

 

Wun en kame ibedunu Munyo 

LENO TAM IEKODET ADWONG 

Som Matayo 5:13: ‘Wun en kame munyo me lobo. Do kame munyo orwenyo mito mere, epone mene en kame 

idwoko ne kede mito mere dokon? Likame eber me timo gimoro dokon atwal kwanyo do epore me auca di jo ko 

nyonyono en.’ 

 

Ki dul gia soma ni, Yesu tie yamo kede jo ka lube. Bala kite kame wan obedo kade jo ka lube, en etie dokon yamo 

kede wada. Ikare ka Yesu ca, bin munyo oudo pire tek twatwal di dokon etie me wel atek—oudo eber kitek 

twatwal. Yesu tie mino jo ka lube ngeno be gin ki tie me wel twatwal.  

 

Bedunu bala Munyo 

Munyo bin obedo (dokon nan ebedo) gi ka wel mere tek pien tic mere tot. di eporo wa kede munyo, Yesu tie 

pwonyo wa bedo jo apir gi tek ne jo me adulio wa. Emio kop no obedo idelelei be wan ocal kede munyo. 

 

TIC IEKODET ADWONG (Ti kede CAL AGOA: NYUT TUKO ‘Ango lika twero timo imar!’) 

 

Jo ka mitere: Nga cat duka 1, jo wil 2, kodere me acata. 

Gika neno: Nga cat duka di tie Cato kodere megge. Jo wil di tie bino wilo kodere.  

Nga wil me 1: (donyo ii duka) yoga! Atie Mito wilo kodere mogoI. Wel mere tie benyo?   

Nga cat duka: Eebo, agami Kan.  

(Nga cat duka di tie Mino kodere, Nga wil me 1 culo sente, nga cat duka dwoko ne nga wil me 1 cenj.) 

Nga wil me 1: (ooto di emaro cenj mere) Tin en obedo ceng me winyo ki buta! Nga cat duka noni oko dwokona 

cenj okalamo. Mingo me bedo di liki isomo; ekwia paka riibo HAHA!! (Nga wil me 1 oyai eoto). 

Nga wil me 2: (Donyo I duka) Alo. Ango atie kan pi wilo kodere mogo.  

(Nga cat mie kodere, Nga wil me 2 culo sente, nga cat dwoko ne nga wil me 2 cenj) 

Nga wil me 2: (ooto di emaro cenj kame ko dwoko ne) Oo li! Nga cat duka ni odwoko na sente atot. Etimo mistek 

dokon eyaro rwenyo sente ki cato wil mere I epone ni. 

Nga wil me 2: (dok but nga cat duka) tima kisa. Agamo sente atot me cenj. (Edwoko sente atot kame oudo 

egamo).  

    Apwoyo twatwal. Ango bin likame atieko sukulu omio lika twero imar iber. Manoni tie kelo na peko ka dwong 

I cato wil na. Okwe koto di angeo timo imar iber, 

Ngawil me 2: Eebo, manoni obedo peko. Do ingeo, koto di oudo iyei isoma, koto apwonyi ngeno imar kibecokina 

kame konyi sipokino cato wil  

Ngacat duka: Apwoi twatwal, pi in bino kan tin. 

 

● Ngai en ko timo bala kame akuristayo pore timo kede? Nga wil me are. 

● Ngawil me 2 otimo ateni. Iyepone mene dokon en kame nga wil me 2 otimo kede bala akuristayo? 

o Ejalere me konyo nga cat duka ngeno timo imar iber. 

o Eneno rem kame tie di eko timo kiber me mino jame dooko ber kodocon.  

 

LENO TAM IEKODET ADWONG  

Ki itabun wa me agagege wan osiaunu epone me mino kuo wa bedo ber di lubere kede yote ka Rubanga. Nan 

wan onenunu ki itim ko timere ni kede ki gi awandik be kuo wa kotimo pi kello alokaloka kako luko wa kede I 

adulio wa. Kame ko kame kokto munyo idek, dek doko mit. Kame wan ooto I adulio wa, pore omi jamno dok ber 

odocon, but jo ko luko wa. 

 

Wanunu dedede obedunu iyadulio wa buli ceng. Kame nyuto be wan otiunu kede winyo me bedo bala munyo ki 

adulio wa. Jame kame wan otimunu buli ceng cengemogo likame twero bedo di pir gi tek ne wan, do—bala 

munyo—gimoro katitidi twero kelo alokaloka kadwong.  

 

TIC KI EKODET KATIDI 

Ki ikodeta me jo 3 arabo me jo 4 yamunu ikom yote kame wun inywakunu kede jo ki adul wu. Epone mene en 

kame wun itwerunu bedo kede bala munyo but gi – di ikounu Mino kuo gi doko ber kodocon?  

 

NYUTO GI ATME IEKODET ADWONG 

Icorakin but Ngapwony: Ting jagi katitidi me munyo. 

 

● Benyo, munyo twero bedo kede kony Moro kame di edong bedo I jagi kani? (li) 

● Nyo en ko mito timere ne cam wa kame di otio kede munyo iber di otie tedo? (Munyo omito kello mito 

ikom cam wa, abongo munyo, cam wa bedo bot.) 

● Benyo, munyo dokon bino mitere twatwal ikom jamini kame munyo tie iye cuto? (LI!)  

 

Wan dedede oporenu yutuno ateni ni: Ibecokina ne munyo pi sarakin tenge. Ibecokina ne munyo me kuo wa 

sarakin but jo kame pwodi liko doko munyo—singo twatwal but jo kame pwodi liko oyei. Kame wan odong apir 

wa ken wa, di oko nyuto amara ne jo kame tie ikanisa kenekene, udo wan liko owinyo icorakin ka Rubanga me 

maro jo ace (en Waco be. Sarakinunu ooko). 

Kame kuo wa likame tie mino jamini doko ber odocon ki but jo koluko wa, wudo likame otieunu bedo ikuo me 

ekristayone kame Yesu oloko wa be obed iye.  

 

Lero 

LENO TAM IEKODET ADWONG 

Icen ngei Rubanga tieko cweno malo kede lobo, lero en obedo gime agege kame Rubanga ocweo. Bala kame liko 

otwero kuo kede abongo munyo, udo liko yaro karuno kuo abongo lero da. Pire tek twatwal ikuo wa  

 

● Lero timo nyo? 

o Emio kuo, enyuto kala kede cilo me jame, ekonyo wa ngeno raco keme twero poto ne wa. 

● Tam ber Kong kame koto di lero me ceng li ne wa, lero me due da li, me elektur da li. Kuo koto oudo cal 

nadi?  

o Koto lika tie gi kame dongo. 

o Oudo koto likotwerunu neno piny Atwal, akadi koto boro me mita acel inyim wa da koto li. 

 

Som Yokana 8:12 

● Ngai en kame lero me lobo? 

o Yesu 

● Nyo en kame timere kame wan olubo Yesu? 

o Likame wan otunu ki colo, likame wan imuduka otwero neno kakame otie oot iye. 

o Wan otie kede lero me kuo, wan okuo ki cuny di dokon otie dongo. 

 

Yesu owaco be en kame ebedo lero me lobo, dokon wan otwero udo lero no di beo ki lubo en. 

 

Som Mtayo 5:14–16. 

● Ngai en kame lero me lobo di lubere kede gi asoma ni? 

o Jo ka lube—kame obedo wan! 

● Yesu yamo benyo en kame wan opore tiimo tetekeny ‘orieny lero’? 

o Tice ka beco 

● Lero tie pi Ngai? 

o Ngat acel acel kame tie I yot, Jo dedede. 

● Di lubere kede yamo ka Yesu, nyo en komito timere kame di wan orienyo lero me ateni? 

o Jo ace omito neno tice wa kabeco di kiko pako Papa wa ka tie Imalo, kame kelo deyo but 

Rubanga.  

 

Rubanga otieko Mino kanisa (ikuristayon) epelu kitegelekina kiwi lobo: me bedo lero! Yesu okobo lero me Amara 

mere but jo kame lube. Abongo kanisa, likame dokon tie lero Moro; colo kenekene. Kaka me jo ka Rubanga yero 

kede dagi rienyo lero gi, jo me adulion dong icolo piny. Abongo lero me kuo, gen bedo li ne jo me adulio wa.  

 

Itatam kamako Kanisan Katie Munyo kede Lero 
TIC KI EKODET KATIDI (SG) 

Icorakin but Ngapwony: Pok jo ikodeta 3. Ekodet ace acel pore bedo kede nga isoma 1. Mi ekodet acel acel 

itatam kame wok ki CAL AGOA: Itatam Adek Acego Cego. Wacegi kisomi, di kiko dwoko peny. Mi gi ngeno be 

man obedo itatam me ateni kame mako adul moro. Di iko mino ekodet acel acel nyut itatam mere kede adwokini 

me peny gi inyim ekodet dedede.  

Jo me adul me 1 ki calo acel, kakame tuo mako kede dano moro acel, emuron oudo bino diko mino gi ki neko 

lee tetekeny gin kiud yat. Kakame ikuristayon osiao kede kop kamako yot kom ki anapeta me TCT, gin kiko geno 

tic kede gi kame ki pwonyere iye pi muketo tuere mogo kame oudo singo mako gi karacel kede jo kio gi. Jo me 

calo dedede oko neno be jo kame tie lubo tam kame gin kimio oudo doko ber odocon abongo kwanyo lee moro 

me aneka. Nan do, jo me calo dedede oko geno tamakino gengo kede muketo tuere Akaka neko leeini me yalo. 

Manoni oko mino gi ki gwoko sente gi dokon kiko bedo di kom gi yot! Nen bala tic ne Rubanga mio kuo me 

ikuristan bedo ber odocon. Emio kuo me jo icegun da bedo ber odocon!  

 

Jo me adul me 2 ki calo acel, kakame jo obino kede kac ipoto, gin oudo ki mio won poto yiko cam ka tot twatwal 

kede soda arabo waragi pi dano acel acel kotimo ne kony. Cengemogo iudo be garaman me pito jo amano dwong 

kalamo ameda kame wok ki kac! Icen ngei siao kop kamako tice me amara, Ikuristayon oko yei be gin kimito 

donyo konyo tic ki poti me jo can di likame kipenyo cul moro. Jo bin diko bedo kede ur pi neno be Ikuristayon 

likame tie konyere ken gi kenekene do kitie konyo jo ace me ooko me kanisa da. Oyotoyot nono, kakame jo ace 

me calo da oneno kede gikame gin kitie timo, gida kiko jiko penyo cam kede gi amata. Nan do dano acel acel 

mito do timo kony ipoti me jo wot gi abongo mito cul moro. Gin dedede kibino do kede cam gi di kiko tic karacel. 

Nan do jo dedede mielao pi tuno me kare me kac Akaka bedo kede par, dokon manono dado tie konyo gi gango 

miere gi kede ameda kame wok ki kac gi.  

 

Jo me adul me 3 Caloni omio tice me amara odoko kuo gi me buli ceng. Gin kitimo tice me amara buli sabiti.  Ki 

ateni, Tim ni odoko do ekite gi, kame gin kineno dano moro tie kede rem moro, gin kijiko gikame kitie timo dikiko 

tamakino pi tieko pekono. Kame kide amotoko ituluman tie iyongoyo, gin kijiko tice gi pi kwanyo gi tenge. Calo 

gi oudo en kingorijij kalamo, kame oudo tie cen twatwal ki adul dedede. Nan do ecil di-kogwoke iber. Gin 

kikaruno pi gero kanisa kacil nyoronyoro ni kede ud kame owok ki tic atek kame gin kitimo kede ki konyo jo wot 

gi! Alokaloka do oneeno kaki delelei but jo dedede kame beo iyadul nono. Do dokon etwero neeno I epone kame 

jo me calo no tero kede jo icegun. Dano acel acel me calo cunye yom di epwore itek twatwal pien jome kanisa 

omaro gi diko nyuto negi epone kibecokina me bedo.  

 

● Nyo en kame kanisa otimo ki itatam ni? 

● Aloka loka nyo en kotimere I adul? 

● Epone mene en kame jo me calo otio kede ikom kop no? 

● Tam gi Nan do tie benyo ikom kanisa? 

● Epone mene kame wada otwerunu doko cal bala kanisa ni? 

 

MINO ADWOKINI  

 

Rubanga mito neno di cango tie I adulio wa. Di beo ki gi awandik wa karacel kede itatam me tin ni, wan 

okarununu neno be gen me cango me adul tie but kanisa—lobo likame karuno kelo cango. Wan en kame 

obedunu lero kame karuno riamo colo tenge ki adul wa! 

 

● Benyo, yin ikaruno nywako itatam moro kame mako adul ni kame nyuto epone kame lero orieny kede 

di eko keto aloka loka but jo kio ni?  

● Benyo, tie Tic moro me amara kotieko keto aloka loka iya adul ni?  

● Benyo, tice nin me amara otieko tuno but jo Katie oko me kanisa? 

● Nyo dokon ace kame wun itiunu timo bala kanisa kame twero kelo llero ne adu wu?  

 

Kope Ka Jiko 

Cung mot di iko penyere be: Benyo, ango ateteni ayei be Rubanga oiko ne jo ka lube—ribo kede ada karacel kede 

kanisa na—pi kello alokaloka ii adul wa?  

Olegunu tetekeny Rubanga kony wa yei be en etie mito tic kede twer atek di ebeo kibut wa pi kelo lero kakacol 

ki adulio wa. Kwai Rubanga pi nyuto ni yongayo acel kame en emito tic kedi bala munyo kede lero, di iko ling 

mot pi dare me mini adwokini.   



 

6 
 

Dul Pwonyere me 2: Mino Deyo But 

Rubanga 
 

Tam Ka Pir gi Tek:  

1. Tien kop me bedo munyo kede lero but jo ace en me mino Rubanga. 

2. Wan opore mino Rubanga deyo igi dedede kame wan otimo.  

 

Jame me tic:  

● Moro li 

 

Nyuto Pwonyere: Me wel but Rubanga 
Di pwodi liko nyiko, pore ber oyutunonu gikame osiaunu ki dul pwony me 1.  

Som Matayo 5:16: ‘Iyore acal kamanono miunu lerou rieny ne jo ace tetekeny gin kinen ticeu kabeco di kiko 

mino deyo but papau kame tie imalo.’ 

 

● Pinyo bo en komio wan oporenu rienyo lerowa kede timo tice kabeco ne jo ace?  

 

Tien kop me wan timo tice kabeco—me bedo munyo kede lero kede timo Tice me Amara—en me mino jo ace 

pako Rubanga! Wan otimo Tice me Amara tetekeny Rubanga ud deyo. Ki dul pwonyere ni, pinyo en komio deyo 

mere tie egolo wa kapire tek.  

 

Kuo Wa Pore Mino Deyo But Rubanga 

LENO TAM IEKODET ADWONG 

Wan tin oyarunu somo gi asoma wa ki isikan ka con. Ki gi asoma ni, jo Isirairi—jo kame Rubanga oyero—bin 

obwot ki bedo me ipasone di kitie oot ilobo kame bin Rubanga osikano negi. Oudo bin ebedo oot abor di kibeo 

iwi itela. Dido kituno inget kakame bin Rubanga osikano pir gi, gin kiko ooro jo ngic piny kame bin oko neno be 

lobo ca bin opong kede jamini me aura—bala nat abunge me anyakini me epigi kame dongo gi otao ne jo are me 

yeno gi. Do dokon gin kiko udo peko—bin oudo ikean atek odure adura ilobo nono. Jo ngic piny are bin oko kelo 

rwonge aber kame mako jame abeco do jo ngic piny ace oko tatamo pekini kenekene. Osomunu ki itabu me Wel 

gikame oko timere. 

 

Som Wel 14:1–20. 

 

Ki gi asoma ni, jo Isirairi odubo. Akaka keto gen ikom isikan ka Rubanga but gi, gin kiko ngunguro ikom Musa 

kede Rubanga, dikiwaco be kuo gi oudo oyaro bedo iber kakoto bin gin kitoo iwi itela ara kidong Imisiri. (Itieng. 

1-4). Ki adwokini, Rubanga Waco be en emito neneko jo Isirairi dido Akaka gin en eko cweno ateker ace kede 

Musa. Musa ooto but Rubanga di ekwae pi wek kur etim kamanono.  

 

● Ki itienge 13–16, tien kop nyo en kame Musa mio pi kwano Rubanga be kur tim kamanono?  

o Atekerin ace bino winyo kop ni diko Waco be ineno, Rubanga liko otwero cobo isikan mere. 

● Nyo en kame Musa tie neno?  

o Ruom ka Rubanga, gikame jo omito yei kede kame mako Rubanga.  

Musa tie neno be kame Rubanga oneneko jo Isirairi, jo me Misiri omito paro be cobo isikan mere me kelo gi ilobo 

me isikan olo Rubanga. Musa oudo tie neno ruom kamako Rubanga—deyo mere! En euro aura, ‘Nyo en kame 

jo-kali kame ikuristayon ikom Rubanga kame di akodi gini timere?’ Musa likame Waco, ‘kur imuducaro jo Isirairi 

pien wan obedo jo kabeco,’ ara ‘pien manoni bino mino ango aneno bala ngatel agoro.’ Neno ka Musa kapire 

tek en ruom ka Rubanga. 

 

● Benyo, Ida itieko tamo kop ikom ruom ka Rubanga?  

● Benyo, wada bala ikuristayon opore nu bedo kede par ikom ruom ka Rubanga (kame dwong mere be, 

Deyo mere?) Pinyo bo kamanono, arabo li? 

 

Som jo Korinti me 1 10:31.  

● Alubere kede yamo ka Paulo, awene en kame pore newan bedo kede par pi deyo ka Rubanga?  

o Kakame wan otimo kede gimoro, akadi kika yoyot bala cam kede mat. 

● Kame di ude me ikuristayon recoreco ki adul, di jame gi da likame koparo gwoko, idue gi da di ngapo 

igoen kareco reco, nyo en kame in itamo be jo me adul bino tamo ikom Rubanga? 

o Kiyaro buinikin ikom epone kame Rubanga gwoko kede jo mege, gin ktwero paro be Rubanga 

cengemogo paro pi kop kamako cuny kenekene do like paro pi diakale.  

● Benyo, wan oporenu do bedo joko baro amotoko joka beco odocon tetekeny otwer mino Rubanga deyo 

iyore kame jo myelao wa kede? 

o LI! Ki ateni, yesu ikokome bin konywalo idiakal me can. Do, akadi di kamano wan oporenu 

ngeno tic kede jamini kame Rubanga omio wa. Pore wanunu otiunu kede jame tic kame tie 

newa karacel kede diru kame tie ne wa pi kelo wor kakame Rubanga tie iye.  

 

Olwongo wanunu pi bino kelo deyo but Rubanga. Itatam moro tie kan kame twero konyowa nyuto epone kame 

kop noni cal kede.  

 

Diakal moro tie kame bin odak diko oot bedo ikamp bala jo ring ayela pi kop me yi kame bin opoto ipiny 

gi. Diakal ni bin obaro itek twatwal. Gin kiko weko bedo iot gi acil ca dikiko ot bedo iyot kame orwato 

kede lobo. Dako ca likame oko paro pi gwoko ot ca, awaka waka di ot ca bin diko poto. En oudo etie 

paro pi ot gi kacil ame en eweko ca, dokon en ebedo keto cunye ikom jamini kame gin kili kede. Ingei 

kare Moro, omime cware adwong mere diko bino pi bedo. Di en eko weno kede temuno adul ca kiber, 

etemuno paka gero ot ca, di eko kelo ature mogo eko keto ii ot pi kelo deyo moro anonok but Rubanga 

iot. En bin eko bedo pi sabitin anonok di etimo akodi tice gi di likame etio kede sente Moro. Kite kame 

en ebedo medo yen kede aturen di eko Mino ot odoko cil, di anyodikik moro do li kiye, cuny jo ipaco ca 

diko lokere. Manoni likame oko keto gen icuny dako komimere kene kene, do ne diakal dedede kede 

jokio da. Bed bala ot odong di titidi di likame pire tek, do omin gi otio kede gikame diakal no oudo tie 

kede pi mino Rubanga deyo ki diere diere me pekini. 

 

TIC KI EKODET KATIDI 

Ki ikodeta katitino, wokunu kede tam katot atota kame itwerunu wok kede pi dwoko peny me 2 gi. 

Icorakin but Ngapwony: kame twerere, geunu wokun kede tam anonok karacel tetekeny iniangunu epone me 

adwokini kame yoyot. Kame ekotdet oyieko, mi gi kikel adwok gi ne kilas dedede.  

 

Yote mege en kame wan otwero tic kede me kelo 

ruom ka Rubenga idiere diere me jo kalikame 

ikuristayon? 

Yote mege wan otio kede me dudubo ruomka 

Rubanga piny ki diere me jo kalikame ikuristayon? 

● Gwoko idue wa kiber 

● Maro mon wa 

● Timo tic itek 

● Lime gwoko diakale wa 

● Dudubo adul kede jame Katie iye 

● Lime gwoko kom wa (amata kede dunyo sigila) 

● Tic ne jo icegun 

● Lubo tice me yot kom 

● Gwoko adul kede jame Katie iye, leini kede doke 

● Gwoko jame wa kiber 

 

● Awangaic me awaka 

● Bedo jo me angalo (ki kuo wa me buli ceng/ki 

isubul wa) 

● Bedo kede lime genere but ngat kame inyomere 

kede. 

● Bungo idue wa, mon wa kede leini wa. 

 

MINO ADWOKINI 

 

LENO TAM IEKODET ADWONG 

● Kakame jo ngico kede kuo ni, benyo, gin kitamo be ‘Rubanga obedo dano me aura. Iswliaka mege obedo 

me bero butwa. Yote mege beco odocon!’ amotoko gin kitamo be Rubanga wa lika tek arabo pire tek 

twatwal? 

● Benyo, wan otieunu winyo dwan Rubanga ki adulion dedede me kuo wa? Otieunu tic itek? Omakunu jo 

ace go da kede amara? Otiunu kede sente wa kede rieko? Obedunu jo me ateni? Opoko abongo 

apokapoka? Nyo en kame wan otimunu iyore apat kede jo ace? 

 

Jo cungo ka Rubanga 
LENO TAM IEKODET ADWONG 

Ruom ka Rubanga Pire tek twatwal. En elwongo wan be jo cungo me ge. 

  

Som Jo Korinti me 2, 5:20.  

● Ngai en obedo ngacungo?  

 

Icorakin but Ngapwony: Cak nying pinye go diupere kede nying kame jo onao kede di upere kede epone me jo 

kame tie winyi. 

 

Ngacungo en obedo dano kame yai ki piny ace diko oot ipiny moro pi cungo ne piny gi. Anen bala nat, ki piny me 

USA ngacungo ne abumente me Kenya ki USA tie. Kame abumente me Kenya tie mito timo gimoro, ngacungo gi 

en kame yamo kede jo me USA Akaka gin. En eyamo ne jokuno kop kamako itok kede jo me Kenya. En kame 

esupo cuny jokuno pi welao Kenya, pi keto cato wil gi Kenya, kede iton wilo jame kame otimo i Kenya. Dokon en 

ecungo ne Kenya di beo kibedo ikope me lwak me piny no kede neno mere ilwak—gi dedede kame en eyamo 

kede kame etimo, paka iton epone kame en engapere kede, pore me keto wor kede ud ne piny mere.  

 

Manoni da cal acala kede bedo kede idue. Kotwero reto cunyi. Ekaruno mini ineno irac. Kame atini otimo giaber, 

ewaka mako kuo ni. Emi iwinyo iber. 

 

Wan en jocungo me Ajakanut ka Rubanga. Wan otie idue ka Rubanga. Kame jo ngico wan karacel kede kuowa, 

gin kipore neno epone kame ajakanut ka Rubanga cal kede.  

 

● Nyo en kame kuo wa tatamo ne jo ikom epone kame ajakanut ka Rubanga cal kede? 

 

Tam epone kame yin icungo ne kede Rubanga isabiti okato no. kame di jo ngico kuo ni, nyo en kame gin ki niang 

iye kamako ngai en obedo Rubanga?  
 

 

RIBO TIC 

Un jo are, tamunu ber kong ikom jamini mogo kaneno kame un iyarunu timo iyore itegelekina isabiti ni. Legunu 

karacel tetekeny Rubanga twer konyou timo alokaloka kame wun imitunu.  

Kope Ka Jiko 
Kuo pi Rubanga twero pongo wa kede yom cuny ki epone dedede.  

 

Som Yokana 15:10-11 

● Gwokoicorakin ka Yesu liko bedo yec but wa, do me yom cuny! 

Som Petero me 1 2:12  

● Egolo wan en me kuo pi deyoka Rubanga kede tetekeny jo ace da mie deyo. 

 

Benyo, like ebedo me aura be kame wan obedo amanoni, Rubanga mio wa winyo kalamo di beo ki medo way 

om cuny?  

Dul Pwonyere me 3: Ekristayone Me 

Ateni 
 

Tam Ka Pir gi Tek: 

Ekristayone me ateni neno ki jamini katimere ioko di kiwok kiiwan pi nyuto ngai kawan obedo. Gin 

kibedo adwokini me amara wan but Rubanga.  

 

Jame me Tic: 

● Cal Agoa: Jo 3 Oyaro tic kede kad me nyuto tuko. 

● Kandols 3 kede ibiritin (Mano timere iyer nin) 

 

Nyuto Pwonyere 
LENO TAM IEKODET ATIDI 

● Epone mene en kame yin itwero tatamo kede tie me akuristayo me ateni? Yin itwero ngeno dano 

kobedo akuristayo me ateni benyo? Ket anapeta me jamno kame gin kitimo arabo iponeso me tim 

kame gin kitie kede.  

 

MINO ADWOKINI 

Icorakin but Ngapwony: Mi ikodeta nywak iponeso me tim kame gin kiwandiko piny. Di iko mino ikodeta ngic 

anapeta gi. Mege ikom anapeta go en kame mako bedo ikanisa? Mege ikom gi en kame nyuto tim me bedo kede 

ateni? Anapeta mene en kame dwong 

 

Tin omito ot neno anen 3 me tice kasingo tie itim me ikuristayon. 

 

Nganyut tuko me 1: Eneeno kioko Kenekene 

TIC IEKODET ADWONG: NYUTO TUKO 

Icorakin but Ngapwony: Iyaro Mito Jo 3 kojalere ken gi. Diko minogi Kads me CAL AGOA pi gin nyuto tuko diiko 

neno be jo ko jalere gi oikere pi nyuto tuko iye iponeso kalubere Kaman:  

– Nganyut tuko me 1: enyutere kede ewaka. 

– Nganyut tuko me 2: enyutere di enga ngol kop ne Jo di dokon Eger. 

– Nganyut tuko me 3: enyutere di emwolere, di eparo pi Jo, dokon di engaiswilar. 

 

Nganyut tuko me 1: (Enyutere kede EWAKA)  

Man tin ooto iber benyo! Atuco tin ejiri ne ekodet me Jo katot ibomba. Jame me yamo Na oudo winyere kiber 

but dano dedede pi winyo ilega nango kapirgi tek kede apugan nango me cuny. Ango atieko yamo ne gi epone 

kopore negi me bedo. Aniang be ango atieko mulo kuo gi, pien gin dedede kikiarao cing gi malo pi doko Jo koyei 

kakame ango atieko kede tuco ejiri. Ki ateni, likame tie atuc jiri Moro dokon iyadul Ni—ngatamoro ace likame 

dokon tie kame tic mere owok bala merengo! Do likame tuko tie iye ba: Ango atero isawan 2 iye ilega, esawa 1 

isomo Baibuli, buli ceng. Isabiti otiek ca ango alego rikec ceng 3 di ako penyo Rubanga pi mina Jo kolokere 150 

idue Ni. Ango amoko be kakame En eneno kede kite kame ango alego kede di akanyo kec, Emito dwoko ilega Na 

susunyo.   Etie gikarac me udo be Jo ace gi likame opong kede cuny bala ngo. Likame gin kingeo Mino komgi itic 

ka Rubanga… Oo!  Ngamera moro da dokon tie ikio na kan. Eneno bala likame eyaro twero ngeno yongayo me 

dok ture dodi itieko esawa tomon iwie acel! Kenekene. Pore ceng Moro acel ewiny ejiri nango! Liakop, esawa 

Nan linango me riamakin kede—pien esawa me ilega otieko tuno!  (Eonyaro eoto.) 

● Epone nyo en kame yin itwero tatamo kede kop ikom nganyut tuko me 1 Ni?  

o En eparo pi angosibib mere kenekene: Mit mere atek tie ikom jamini me cuny, likame itice me 

amara. 

● Benyo, geno itieko riamo kede dano kacal kamane? 

 

Nganyut tuko wa me agege cal kede Nga Parisayo. Iparisayon en oudo bin obedo jotel kanisa me kare ka Yesu. 

Gin bin kimio kuogi dedede ingingico kede pwonyo iswiliaka ka Musa. Gin bin kikitokin rikito kite me ‘gwoko cilo 

odocon’ paka tuno iruom me medo jamno ka gengo gi turo iswiliaka 365 kede icorakin 250 ikom iswiliaka 10 

dikimito ne dano acel acel pi lubo gin dedede. Jo oudo tamo be Iparisayon en kame bin obedo jokacil kalamo. 

Likame bin tie dano Moro kacil kalamo gin. 

 

Akadi di tie kamano, tien kede tien wan oneno Yesu di tie bunano Iparisayon kame bin lotero be’ jokacil kalamo.’ 

kitek ki Baibuli. Kiateni, Yesu likame bin otio kede dwan agwai kitek but imalayan arabo jo amera do but 

Iparisayon. Osomunu Kong nyo en kame en awaco negi: 

 

Som Matayo 23:1–7, 23–28.  

● Iye kityenge gi, nyo en kame yin itamo be en obedo BAL me Iparisayon?  

o Iparisayon bin oudo tie kede tice kabeco dedede, do kiigi oudo kitie kede eranga, kijo 

ewaka, kiparo pirgi kenekene, kede timo gika kianaro gin kenekene. Likame kiparo pi jo 

do kicweo iswiliaka kareco, likame iswiliaka ka Rubnga. Do jo likame karuno lubo iswiliaka 

kame gin kicweo. Gin kitimere bala jokame kite gi ocwiny odocon, dokon kingolo ne 

jokame kite reco kop kirac dodi gida likame kituno. Iparisayon bin likame paro kop me 

bedo jokacil bala epone kame gin bin kineno ne kede jo bala jo ka cil.  

 

Dido Iparisayon kede nganyut tuko kii but wa kane obedo anen me kopegi, wanunu dedede okarununu bedo 

kede atama me sidiko bala opongunu kede cuny twatwal dodi li, arabo timere bala Akuristayo dodi kuowa bor 

kede Rubanga. Rubanga likame mit mere tie itim wan me oko bala kitekame mit mere tie kede inywak wan kede. 

Tim wan me oko pore wok bala adwokini me bedo wan di idica kede En.  

 

Nan do oot onenunu nganyut tuko me are.  

 

Nganyut tuko me 2: Tic ne Rubanga Abongo Amara 

TIC IEKODET ADWONG: NYUTO TUKO 

Icorakin but Ngapwony: Ti kede Kads me CAL AGOA. 

 

Nganyut tuko me 2: (Nyutere di cunyi odubere, di tamni rac, gei yamo kede wang cuny) 

Wokun kede yamo; Ceng ni tin cal nadi! Atieko ool itek! Bedo dul kom kanisa ni tie TERO kare atot ibutango 

twatwal! Buli sabiti ango atie tero kare na konyo jo ace. Liakop Akwat otieko Waco na be ango en kame atie 

winyo me kanisa noni! Icing atin noni da ango awelao jo 3 kame komgi lit di ako kelo negi cam. Nyoro dokon 

isabiti okato no da, ango aiko epone me gero ne apuserut OT… (Gei nyuto wang cuny) Do ekite kadako noni da 

liko niango wia. Likame ber enyuto yom cunye akadi acel.  Likame epwoa ber da, bala en etamo be ango oudo 

miero atim ne gika cal kamanoni. Do me ateteni, ango kom likame amaro jokame kitegi cal kamanoni. Gin kikwia 

nyo en kame ango atie jaalo pi konyo gi. Angoda ba, atie Kara kede diakal na, kame apore konyo. Do apuserut ni 

lia- lia kede cuny me pwoc Atwal. Jo pore Mino wor ikom teko nango kame aketo me konyogi itek twatwal. 

Apuserut amiming, koto oudo angeo, koto likame akonye.  

 

● Epone mene en kame oudo yin iromo tatamo kede kopikom ngamyut tuko me 2?  

o Etimo tice me kanisa kede teko do kede tam kede cuny arac.  

 

Nganyut tuko me are oudo paro pi jo mine ruom. Oudo etimo tice me amara kede tam arac kede tien kope 

kareco—tetekeny jo icegun mie pak. Onenunu dokon dul me asoma ace kame yamo ikom peko ni. 

 

Som Jo korinti me 1 13:1–3. 

● Di lubere kede giawandi ni nyo en korem ibut nganyut tuko me are no? (amara) 

 

Baibuli pwonyowa kakaler be tic ne Jo icegun abongo amara ki cuny wa likame romo! Otiekunu niang ki dul 

giasoma ni be miero wan obed kede amara tetekeny Tice wa me Amara twer dong di cungo.  

 

LENO TAM IEKODET ATIDI 

Ter bala dano me are no obino buti pi udo tam. Gin kiwinyo ejiri owok ibut jo Korinti me 1 13 do gin likame kitie 

udo amara. Kimito be koto di gida kimaro jo do maro jomogo kame kipore maro tek negi? Twatwal mere jo kame 

maro wango cuny jo. Tam nyo en kame yin ikaruno mino but dano me are kame mako epone me dongo ki maro 

jo icegun?  

 

MINO ADWOKINI  

 

Tuta me Amara 
Kame wan omitunu dongo ki amara, miero ootunu iwen amara didik. 

 

Som Yokana me 1 4:7–9. 

● Amara wok kituwai? Amara wok kibut Rubanga, Rubanga en amara. 

 

Bala kite kame amara wok kede kibut Rubanga, wan opore nu ngico Rubanga pi minowa amara katot kakame 

wan liko tieunu winyo kede cuny me amara.  

 

NYUTO GIATIMA IEKODET ADWONG (ETIE IYER NIN) 

Icorakin but Ngpwony: Yer dano koyaro jalere pi wokun anyim. Mie kandol kame likame tie lyel. Wace ngat 

kojalere no pi cwinyo kandol. (Likame eyaro bedo yoyot ne dano no me cwinyo kandol abongo wen mac.)  

 

Penyere be: 

● Pinyo Bo en komio yin liki twero cwinyo kandol?  

o Pien ali kede tuta me mac me cwinye. 

● Nyo en kame irem kede?  

o Mac / tuta me mac. 

 

Icorakin but Ngapwony: Wace ngat kojalere no pi dong cungo anyim. Mi dokon kandol ace kalikame tie liel but 

dano ace ki ot kanono. Wace ngat kojalere no pi cwinyo kandol kame yin imio but dano ace ca da. (Mano da 

dokon likame oyaro bedo yoyot pien pwodi tuta me mac likame tie).  

Penyere be: 

● Pinyo bo en ko mio yin likame itwero cwinyo kandol me ngakio ni? Piento kandol nada likame tie lyel. 

● Benyo, enyuto rieko Moro kame yin itie tamakino Mito cwinyo kandol kangatamoro abongo mac 

kalikame meri? Engere be likame enyuto rieko.  

Bala kame wan likame okaruno cwinyo kede kandol abongo tuta me mac arabo lero, liko twerunu pong kede 

amara abongo tuta me amara.  

Icorakin but Ngapwony: Cwiny kandol adwong inyim jo kii ot.  

● Yam ne gi be, ‘Yesu en lero me lobo. Tuta me lero wan woki but Rubanga di beo ki   Yesu Kurisito’.  

● Peny ngat kojalere kalubo mere be, ‘Benyo, kame yin ibino ituta me lero ni, ikaruno cwinyo kandol ni? 

(Ebo.)  

● Mi ngat kojalere no cwiny kandol mere.  

● Yam ne gi be, ‘Nan do yin ipong kede lero pien oudo yin itie mono tuta me lero. Nan do benyo, ikaruno 

cwinyo kandol me ngakio ni no da?’ (Ebo.)  

● Wace ngat kojalere no pi cwinyo kandol ocelu ca da. 

 

● Nyo en kame wan osiao ki tuko kame onyuto no?  

o Yesu en lero kede tuta me amara wa. Likame wan okarununu nyuto amara kame di wan liko 

gamunu amara mere. 

 

Etie giki delelei be wan miero ootunu ituta me amara tetekeny wada otwerunu nyuto ne jo icegun amara ka 

Kurisito.   

 

Dongo Iamara 
Bala kite kame otieko Waco kede sek be wan okarununu dongo kiamara di beo kiye ilega kede kwano Rubanga 

pi nyano amara wa. Aso otie kede tam mogo ace kane.  

 

1. LEGO PI JO ICEGUN 

● Amara dongo kame di wan olego pi Jo—paka iton pi jo kame wan likame cuny wa likame mito peny 

Rubanga pi mini amara pir gi. Di yin itero kare me lego pirgi buli ceng imito bedo kede wur iepone 

kame Rubanga bino loko kede tamni ikom gi. Do manoni tero kare!  

2. KET ITIC / WINYI 

● Amara dongo kame di wan oketo kop itic; Amara likame obedo winy kaber. Isawan mogo en etie 

tic. Aso, akadi di wan likame owinyo cuny me maro ngatamoro, wan pwodi otwero tamakino nyuto 

amra bute di olego be cuny me amara medere iwa 

3.   TER KARE ME SIAO JO ICEGUN  

● Didk kame wan osiao jo icegun amara wa pirgi medere.  

 

Ngei be: maro ngatamoro no likame dwong mere be yin iyei kede tice gi. Kame ngatamoro tie timo bal wan 

likame oyei kede bal, do wan omaro ngadubo. Yesu otero kare kede imalayan kede jo rar esolo kede jo ace kame 

otimo dub ne lwak. En likame ewaco be gikame gin kitimo oudo ber, do En emaro gi. En ecamo kede gi, enywako 

kede gi di eko tic negi iamara mere kame dwong pir gi.  

 

Nganyut tuko me 3: Tic kede Cuny Kopong kede Amara 

TIC IEKODET ADWONG: NYUTO TUKO 

Icorakin but Ngapwony: Ti kede kads me CAL AGOA. 

 

Nganyut tuko me 3: (Ti di imwol dokon di Inga swilaro) 

Tice kame (dano me 1) kede (dano me 2) mulo kuo nango didik. Gin kibedo jo me cuny kalamo twatwal dokon 

kitimo jamini katot abeco ne kanisa. Do eneno iber be ango likame atwero bedo ber bala gin. Tin da di oudo 

ango atie poro be koto ater kare iyei lega, nyaro dokon diko poto ko ngolo conge, di ekomina ajiko ilega pi weno 

wang apore mere kede twene kede bandej. Awakawaka dokon di esawa me tero idue isukulu di romo. Ingei 

mano dokon di ayai oot tic ipoto. Dokon di atie dokpaco, agal dokon welao apuserut kame ekeko mere kio kede 

mera. Dako kanga can—nyoro nyoro ni ekei cware, cunye diko tur twatwal. Cunya da oton pire itek twatwal. 

Oko tero kare anonok yamo di ango akonye yiko igoen mege, diako lego kede. Yom cuny Moro oko neno ikuo 

mere, do aparo koto di oudo akaruno timo ne gi kame kalamo mano me konye. Cunya tur kalamo pi kop kamake. 

Okwec koto di angada apong kede cuny bala jo ace, koto oudo atimo gikame kalamo kano. (Iko luro wi piny) 

Papa, tima kisa pien ango likame aber odocon. Amito bedo kede kuo kame mi wor. Nyutna epone kopore me 

tero kare kede me maro jo ace bala kame yin imito na kede. Ango amito kony kibuti; Ango angeo be likame 

atwero timo kena.   

 

● Epone mene en kame yin ikaruno tatamo kede kop ikom nganyut tuko me 3? 

o Emwol, egwoko, nyuto amara odoko kuo mere me buli ceng. En etie do munyo me ateni kede 

lero.  

● Epone mene en kame en etio kede isawan megge? EtimoTice me amara, emielao tero kare iye ilega.  

● Epone nyo en kame yin ingeo kede be en bin oudo etie kede cuny kopong kede amara? cunye otur pi 

ngakio mere, emoo deyo ka Rubanga.  

 

LENO TAM IEKODET ATIDI  

Som Luka 18:9-14  

● Ngai en kame Rubanga opwoyo ki dul asoma ni?  

● Wur nyo en kame oneno ikom kop noni? (Yutuno gikame wan osiaunu ikom Iparisayon.) 

● Mene ikom tukere adek go en kame tatamo ngat kame Rubanga tie mono kiber? Di pinyo?  

● Dok cen iko ngingico itatam me agege kame mako akuristayo me ateni. Epone mene en kame yin ikaruno 

kele kede pi riamo kede gikame wan onenunu ikom dul pwonyere ni?  

 

Nganyut tuko me adek oko oot kede tice mege me buli ceng kede cuny kame mielao deyo ka Rubanga. En bin eli 

kede isoma katek dokon liakme oudo etie bala ngata moro kapire tek, do en oudo etie kede cuny kopong kede 

amara kede tipo kame kame mito tic iamara. Etio kede cuny me kisa di dokon eko mono Rubanga kiye ilega. En 

oudo ebedo ngat kagenere ki tic mere me buli ceng dodi dokon etio ikom rem kame tie I adul mere koluke. 

Nganyut tuko me adek di teteo wa likame pi paro be pore wan obed jo kocwiny odocon pi timo tic! Rubanga 

mito be wan otimne tic kede gikame wan otie kede (en kuo wa me buli ceng) pi deyo mere.  

 

Timotic ne jo icegun kede cuny kopong kede amara en kame kelo deyo ka Rubanga di eko mino jo ace ko pakoe! 

Wan likame okarununu bedo lero me lobo di oliunu kede cuny kopong kede amara. Epone acel kenekene me 

bedo kede cuny kopong kede amara en wan mono deyo ka Rubanga do weko mer wan.  

 

Kope Ka Jiko 
Kii dule me pwonyere kanonok okato go wan oyutunonu tice katot me ikuristayon enyuto ne wan be—wan 

opore nu bedo munyo kede lero, di okounu kelo deyo but Rubanga. Dokon kur wiwa kur wil be teko me timo 

kamanono wok kibut Rubanga. Egere kiinywak aber kede Rubanga. Abongo mano wan oyarunu doko cacal kede 

jo nyut tukere me agege kede me are—arabo itwero timo jamini kiyoko kopore dodi ibor kede Rubanga amotoko 

yin tic ne jo dodi ili kede amara di dokon cunyi nga wang.  

 

NGICERE APIRI 

Tam ber kong kop ikom jonyut tukere ki tukere wa—mene en kame yin ical kede? Kwai Rubanga pi ngingico 

cunyi di eko nyuto ni epone me dwoko peny kalubere gi;  

● Benyo, ango atien miyo ne Rubanga udo deyo pi gikame ango atimo? Arabo ango mit na tie pi jo en 

kame pwoa? 

● Benyo, ango atie mono nyim Ruanga kiateni, arabo ango atie timo gi kibecokina do ioko me cunya?  

Yongayo acel me ngeno en yin nenere keni di likame tie ngat ka tie neni. Epone mene en kame yin itero 

kede jo diakal ni ikakame ngatamoro likame ngeo? Epone mene en kame yin imire kede ikom jamno ka 

Rubanga ikakame ngatamoro likame tie neni kiye? Benyo, yin ateteni imaro arabo yin itie kukuno Mito 

be jo en kame ngei be yin icil?  

● Benyo, ango atwero maro ngakio na iateni, arabo apore lego but Rubanga pi loko cunya di ada ako maro 

jo kede cuny me ateni? 

 

Leg keni, legunu are are, arabo bala ekodet tetekeny wek Rubanga lok cuny wa kede tice wa diko nyuto lero me 

amara mere but jo me adulion wa. 

 

Dul pwonyere wa kame lubo bino pwonyo wa pi dongo icuny tetekeny cuny wa lokere pi yomo cuny Rubanga. 

Dul Pwonyere me 4: Kwanyo Dub kede 

Nyenao Tam Wa 
 

Tam Ka Pir gi Tek:  

1. Wan miero olub idoketa me lono bal tetekeny obed bala munyo kede lero ki adulion wa.  

 

Jame me Tic: 

● Cal Agoa: Tuko me Alama Kacol (wot gi, di iko timo kads karomo dano acel acel pi bedo kede – ngongolo 

enyiriri me agege pi nyuto ne ekodet di iko ngongolo alama kacol icegun go di iko keto ibakasa arabo 

iyei kapu) 

● Cal Agoa: Cal kanyape – adek oyaro tic me lubo madalan me ‘Kwanyo Dub’ kede adek me 'Nyenao Tam 

Wa’ 

● Papula kalac amotoko ebao katar: (me gono madalan kanyangon me Lono Dub di ilaikino gi ikom 

icegun) 

● Itwero tic kede gikame telo i due asomo (SG)  

o Madalan me Lono Dub (iko mino tienge kede nyuto cal me cego kopno)  

 

Icorakin but Ngapwony: Teteo nyuto giatima di pwodi liki geo dul pwonyere ni pire tek me mini ngeno pone 

kame kope kapir gi tek kame yin iyaro pwonyo kite Katie kede. Dokon, nyuto tuko Iekodet adwong mito yikere 

aber bed but ngapwony, aso bed kede jame me tic koromo sek di pwodi esawa me pwony.  

 

Nyuto Pwonyere: Rwenyo Emunyone wa 

Ki dul pwonyere me1 wan osomo Matayo 5:13: Kame Waco be; ‘wun en kame munyo me lobo. Do kame munyo 

orwenyo Mito mere, epone mene en kame idwokone kede Mito mere dokon? Likame eber me timo gimoro 

dokon Atwal, kwanyo do epore me auca ooko di jo nyonyono en.’  

 

Wan oyamo kop kamako wel kede mitere me munyo kede epone kame kuowa twero bedo kede munyo ki 

adulion wa. Nan do oyarunu oot neno dul tucel me gia soma Ni—nyo en kame timere kame ‘munyo orwenyo 

mito mere.’ 

 

Kwanyo Dub 
● Dub en nyo? (timo gika rac, par kareco arabo tice, kame wango cuny Rubanga) 

● Bedo ‘ngadubo’ dwong mere nyo? (wan omitunu timo bal, wan onaunu kede ekite me timo bal anywali 

wa obedo me timo bal, otieunu kede dub ki kuo wa) 

 

Bal mio wa orwenyo- emunyone wa di eko mino wa odoko jo agoro ki adulio wa. Oyarunu oot tuko tuko moro 

ayoyot kame bino konyo wa ngeno ngai gini idiere diere wa kame pore lono bal kede alu gini en kame bal li kii 

kuo gi. 

 

TIC IEKODET ADWONG: Tuko Me Alama Kacol  

Icorakin but Ngapwony: Nyut kads me CAL AGOA are: Acel bed abongo alama moro iye di acel kobedo kede 

alama kacol cucucuc.  

Cal kame alama lik kiye no nyuto cuny kapioro pior kame dub moro li kiye do 

opong kede alama kacol cucuc no nyuto cuny kopong kede bal.  

 

Pien timo tic ni, omitunu tic kede nyim kilasi. Pokopoko kabedo nono ii adulion are:  

● Adul me 1 – ‘Me dub opongo’ 

● Adul me 2 – ‘Dub li kiye’  

 

Icorakin kame mako Tuko: 

1. Ngat acel acel ikomu oyaro udo kad kame alama tie iye. Kad no en koyaro nyuto nin kakame yin iyaro oot 

iye ki ot kan. Kame kad ni nyuto alama kacol cucucuc – Nyuto ni oot kakame ‘dub opong iye’ arabo kame 

kad ni li kede alama moro kiye = nyuto ni oot iadul kame ‘dub li kiye’.  

2. KUR BER kong inen alama kame tie I kad nino paka tuno kede kakame oyamo ni kede pi yabe. Mi kad nino 

bed me mung—paka iton ne ida! 

 

Icorakin but Ngapwony: nyut kad me CAL AGOA kame tie kede alama kacol. Tatamo negi be kad ni oyaro cwano 

gi tetucel me ot kanono kakame olwongo be kabedo me’dub,’ nyut ne gi dokon kad ace kame li kede alama acol, 

di iko wacone gi be, kad nono oyaro cwano gi tetucel me ot kame kolwongo be ‘dub li kiye.’  

● Mi atin kasomo acel acel kad acel (TI KEDE ALAMA KACOL KENEKENE.)  

● Yutuno negi be kur kingic yi kads nogi!  

● Lwong dano aacel acel anyim, di iko yamo negi pi yabo kede ngico yi kads gi dikiko nyuto 

ne kilasi da.  

● Wace gi koti kako pore ne gi kiot kanono di kiko medere kede mako kads gi I anyim tetekeny kilas dedede 

nen kads gi go.  

● Kakame ngat acel acel tieko kede gamo kads, idue asomo DEDEDE omito udere kakame kolwongo be; 

‘dub tiye iye’  

● Aso som do kope kalubere gi: 

 

Alubere kede baluwa ka Yokana me 1, John 1:8, wanunu dedede otieunu kede dub. ‘Kame wan owacunu be 

oliunu kede dub, udo ongalere nu kenwa dokon udo ateni li kiyiwa.’ Bala kame wanunu dedede odubunu kede, 

wanunu dedede oporenu kwanyo dub go tenge tetekeny odokunu munyo.  

 

NGICERE APIRI KEDE ILEGA 

Oterunu kare acecek iyei lega di pwodi otieunu cungo. Opwounu Rubanga pi isikan mere me sasiro dub wa di 

okounu kwane pi mino wa cuny kame turere kede ngec kidelelei kame makere kede lono teko me dub.  

 

Madalan Me Lono Teko Me Dub 
LENO TAM IEKODET ADWONG 

Bala kame wanunu dedede liko otieunu kede munyo, epone mene en kame okarununu kede doko munyo 

dokon? Benyo, mere nan do kony wa li, didoko opore nu me auca di jo konyonyono wa? Bed bala dub wa do 

dwong kalamo, Baibuli idelelei kii mino wa acora me epone me kwanyo dub di dokon enyikakino cuny wa be 

twer ka Rubanga karuno kwanyo dub me epone dedede. Twer mere miyo wa odoko munyo dokon!  

 

Ikom dul pwonyere me 2 koyaro lubo go, wan oyarunu oot siao kop kame mako yongoyote adek ayoyot me lono 

dub kii kuo wa:   

1. Kwanyo dub 

2. Nyenao tam wa, kede 

3. Lunyo raco kede bero 

Kwanyo Dub 

Icorakin but Ngapwony: Kame itie pwonyo dule are me pwonyere gi, wandiko wel kede wi kop iye ebao arabo 

ikom papula adwong. Di iko nyuto cal kame tie ikom CAL AGOA kame nyuto pwonyere kanyen. Di iko tatamo 

kiber dul acel acel, icen ngei yin tatamo dul acel acel, nyogao ngingico kope kapir gitek kame ipwonyo tetekeny 

jo twer geno yutuno madalan go dedede.  

 

Ogeunu kede ngingico madalan 3 me kwanyo dub. (SG) 

 

1. Ngei Dub (CAL AGOA: Cing dano kede alama kacol cucucuc)  

Kwai Rubanga pi nyuto ni dub moro kii kuo ni kame en emito ni tic pi loke. Etwero bedo 

cengemogo gimoro kame wan otimunu—bala akwot—amotoko nat gimoro kame yin 

idagi timo—bala nat maro mon wa bala kame Kurisito omaro kede Kanisa.  

 

Wan onenunu Daudi di timo gini ki Sabuli139: 23–24, kame Waco be: ‘Moa, Rubanga, 

di iko ngeno cunya; tama, di iko niang mit atek kii tamna. Ngic kame di gikame wango cunyi tie ikuo na,di 

iko tela iyongayo me kuo ka perakino nakanaka.’ 

 

2. Tuc Dub di iko Udo Isasir (CAL AGOA: Yamo katunge li kede alama kacol kiiye)  

Tek dub otieko neno, wan otuco dub no ne Rubanga kede ne jo icegun da.  Baluwa 

ka Yokana me 1 1:9 waco be: ‘Kame wan otuco dub wa, En egenere di dokon eber 

dokon esasiro dub wa di eko lonyo wa ki mam pore wa dedede.’ Bed kede tek 

cuny—likame tie dub moro kame itegelekina ne Rubanga! En egenere me sasiro 

dub wa DEDEDE. 

 

Kame wan odubo but dano ocelu, udo ibecokina ne wan oot kwano isasir kibut gi. Kame di nywak wa 

odubere arabo otur pi dub wa, pire tek me neno be wan ooto but gi pi kwano kisa tetekeny nywak wa dwog 

kakare.  

 

3. Swilaro (CAL AGOA: Yamo katunge li kede alama kacol ca korio tenge)  

Iswilar pire tek tetekeny kur omed dokon timo dub. Iswilar dwong mere be yin 

imire me lokere tenge ikom dub di iko neno mit ka Rubanga. 

 

Kiye kitabu ka Yobu, esula 31:1 wan osome be: ‘Ango atimo isikan kede wanga be 

likame ayaro ngico nyako moro kede ingobelel.’ Wan oudo ikan be Yobu oswilaro 

di eko mire likame pi ngiico dako moro ni kede ingobelel. Yobu oudo obedo dano kame Rubanga olwongo 

be ‘eli kede ibunan moro di itenara’ (Yobu 1:8), dodi Yobu oudo be pire tek twatwal me mire me weko dub 

me epone ni. Obedunu di cuny wa tek di ongeunu be Rubanga mio wor but jo kame mire me lono dub! 

Opako Rubanga pien en kame emio wa bedo abongo ibunan kede kuo kitenara! 

 

Nyenao Tam Wa 
LENO TAM IEKODET ADWONG  

Ongicunu idoketa adek me nyenao tam wa. 

 

4. Leg Buli Ceng (CAL AGOA: Cing kame nyuto ilega)  

Wan likame okarunonu lono dub kede tekowa ken wa. Iton ngaor Paulo da oyamo ikom kop ni kiye itabu 

me Jo Roma 7:19–20: ‘Pien ango likame atwero timo giaber kame amito be koto atimi, do giarac kame ango 

likame amito be koto atimi–en kame amedere kede timo. Nan do kame ango atimo gikame likame amito, 

udo likame ango en kame atie time, do dub kame bedo iiyango ca en kame time.’  

 

Wan omito kony ka Rubanga pi kwanyo dub ki cuny wa tenge. Bala kame wan 

ongeunu kede be buli ceng acel acel wan oyarunu riamo kede atama, oporenu da 

dokon yikere kede ilega but Rubanga buli ceng pi kony. Manoni yutuno ne wa epone 

kame wan ogongere nu kede but Rubanga kede mire wa bute. Wan opore nu lubo 

ikwenyar ka Yesu but jo siao mege ki Matayo: ‘Kiunu piny di ilegunu tetekeny kur 

ipotunu iye atama.’ (Matayo 26:41) 

 

Lego didik mio wa orucakin kede Ngat kame tek pi konyo wa lono dub. En etieko lono dub kede too, aso 

wan okarunonu geno Rubanga pien lono dub ki kuo wa! 

 

5. Pugo Tam Wa (CAL AGOA: Tam ka lelemo katung gi li ki alama ka gimoro li kiye)  

Buli dub acel acel timere tien are ki kuo wa—etimere icel ki tam wa di eko dokon timere 

ki tim wa. Pimano, me agege wan pugo tam wa tetekeny ogeng tam kareco doko dub ki 

tic.  

Som tienge ka lubere gi: 

Jo Roma 12:2: ‘Kur ikoporunu epone kame jo me piny kan tie kede, do lokere nu beo ki nyenao tam wu. 

Di ikounu tamo kede ikounu niang ngeno nyo en kame mit ka Rubanga—Bero mere, gika yomo cunye 

ked emit mere kibecokina.’ 

 

Jo Korinti me 2 10:5b: ‘…wan omako tam dedede di oko mino gi kibedo ipasoi di kiko bedo kede wor 

but Kurisito.’ 

 

Jo Pilipi 4:8: ‘Me ajikini, imiegu kede amiegu, gikame tie ateni, gi kibecokina, gi ko pore, kame pore me 

angobel—kame tie gika ber odocon amotoko kame ko pako – ketunu tam wu ikom epone me jame 

nogo…’ 

 

Epone mene en kame wan ‘omako kede tam dedede di oko mino gi kidoko ipasoi’? Kakame wan oniang 

kede tam me dub (bala nat oot atatai abongo tic, ‘Ango atio itek di jo me diakal na likame pwoyo gi dedede 

kame ango atimo pir gi.’), wan otwerunu tuco mago but Kurisito awakawaka di oko yero tam ka nyen (bala 

nat, ‘Ango ayero timo tic bala atie timo ne Rubanga pi deyo mere. Likame ayaro mito udo pwoc moro ni 

kibut jo diakal nango, do amito yero pi yomo cuny Rubanga kede tic nango kede tam na me timo tic noI.’) 

Magi dedede twero timere pi dakikan kanonok, di yin itie medere kede ceng ni. Nyogonyog timo kamnono 

nakanaka kame di tam me dub bino ni, —Rubanga likame ool kede sasiro wa kede konyo wa.  

  

6. Nyakao Somo Tienge (CAL AGOA: Tam ka lelemo ka tung gi li di okodere kede kitabu kame 

koyabo yie)  

Nyakao somo itinge konyo wa pugo tam wa kede gwoko ateni ki kuo wa. Kakame wan ogeo tamo 

kede tam kareco, wan okaruno nu cako nyogao yamo itienge kame wan otieko nyakao go pi 

pongo tam wa kede ateni akaka tam kareco. Iye epone ni, wan ‘onyenao tamwa’ di beo ki 

kwanyo gika rac di oko lunye kede gika ber.  

 

Kakame Yesu ooto kede iwi itela di sitani oko bino tame, Yesu ojurao itieng pi lono atama ka sitani pi mine 

timo dub. Sabuli 119:11 ewaco kaman, ‘Ango akano kop ni icunya tetekeny kur adub ki nyimi.’ 

 

Baibuli yamo kakaler be kame wan omako itieng konyo wa lono atama. Wan okaruno nu udo dul giasoma 

kibecokina kede atama kame wan otieunu mito lono. Kame likame ingeo kakame itieng no tie iye, peny 

ngakwat arabo ngawoti moro ace kame twero nyuto ni. Nyakao itieng no, di eko bino konyi lono atama 

kakame ebino kede.  

 

TIC IEKODET ADWONG 

Icorakin but Ngapwony: Kiarao cal agoa malo di iko mino kilas tatamo ni nyo en kame cal no nyuto. Bala nat, 

kiarao cal agoa me cing dano kame tie kede alama kacol cucucuc di jo ikilas ko redo be, ‘ngei dub!’ Ikaruno keto 

maks moro kame jo pore udo tetekeny dano kame geo Waco edoket kame cal no nyuto udo maks!  

 

Kope Ka Jiko 

Wanunu dedede otieunu kede dub ikuo wa. Likame tie ngatamoro ikom wa kame li kede ibunan di dokon ecil. 

Angorijij me dub wa cacal kede angorijij kame wan onenunu ki munyo kobwote piny: dub kwanyo emunyone wa 

tenge. Rubanga Mito sasiro tim wa me dub di eko konyo wa kwanyo dub tenge ki kuo wa. Kwanyere me dub 

tenge ki kuowa miowa odoko munyo dokon di eko Mino wa bedo kwiri ki Timo Tice me Amara ki adulion wa.  

 

Lono dub ki kuo wa tao newa tinao kom wa, kede tic. Tin wan onenunu be lono dub timere di igeo kede kwanyo 

dub di beo ki nyenao tam wa. Magonogi obedo anapeta kame tero kare, do bed kede tek cuny. Yesu otieko lono 

dub kede too! Teko mere karuno lono dub kikuo wa da.  

 

Icorakin but Ngapwony: Dido itie tieko dul pwonere ni, mi ngatamoro leg pi Rubanga konyo ekodet kwanyo dub 

kame en eyabo negi di emito negi lono. Lego pore bedo itek twatwal pi kop mere kede kuo mere wek twer nyenao 

tam wa di eko pongo wa kede ateni kede amara mere. 

Dul Pwonyere me 5: Lunyo Raco kede 

Bero 
 

Tam Ka Pir gi Tek:  

● Kwanyo tim kareco konao ikomi di iko lunyogi kede tim ka beco tie gika pire tek pi lono dub ki kuowa.  

● Wan miero olub madalan tetekeny obed bala munyo kede lero ki adulion wa.  

 

Jame me Tic: 

● Cal Agoa: Calini kamako idoketa 6–9 me Lono Dub tie (3 kenekene)  

● Cal Agoa: papula kalac kame nyuto Lono Dub (gimoro li iye) – wot ne atin asomo acel acel papula acel. 

● Gika telo idue kame iromo tic kede arabo li (SG)  

o Papula adwong kamako lono dub–papula kame nyuto ingungur kede kame gimoro li kiye  

 

Nyuto Pwonyere 

Ki dul pwonyere kokato no, wan onyutunu tuko pi yutuno wiwa be JO DEDEDE tie kede dub ki cunygi. Di wan 

okounu neno be miero wanunu olounu dub di beo ki kwanye tenge di oko nyenao tam wa. Nan wan omitunu 

oot neno epone me lunyo Tim konao kareco ki yote wan me dub. 

 

TIC IEKODET ADWONG  

Icorakin but Ngapwony: Itatam ni jo karuno somo kede dwan kamalo, arabo nyute ki tuko me eliling dodi jo tie 

some asoma.  

 

Winyunu itatam Ni… 

 

Bin tie icuwo moro kame tie gero ot. Kame eudo kede sente kame romo, etio kede me gero ot no dul dul pi kare. 

Kakame ot no oko bin tiek kede, en eko ikere di eko kello jome ture di eko bino bedo kede gi iot no. Kakame 

engico kede ceng no! Eudo peko acel en kame tie iye:  bala kame oudo ebedo kede kakabor kede kunono, likame 

oudo etwero ngico gikame tie timere ii ot no buli ceng. Gino diko kello peko ne icuo no. 

 

Iya gege, di apama pwodi liko otiek, oudo etwero bino di eko udo be diegi kede Gwen me jo kio ocamo kiot kede 

oko mere. Mano oudo liko obedo peko kadwong, do emio ot no oudo likame neno cil. Icuo ni diko tieko apama 

di eko cego kakame leini gi donyo kede oko doko li. 

 

Ingei sabitin mogo, eko bino me tic iot ni eko udo be iyono ogero iye sonda me ot noni. En eko dudubo ot me 

iyono di eko tieko guro wi ot no, di egeno be mano do oyaro gengo iyono donyo iot ni.  

 

Ingei kare Moro, ebino di eko udo be olikolik ocokere ne iwi obibiru me wi ot kanyen! Eriamo olikolik di eko 

temuno wi obibiru me ode.  

 

Medo iwi mano dokon, edwogo dokon eudo be ngakio mere tie tic kede ot me cato kongo ne cuo me adul. Yie 

diko wang pien ngakio mere tie tic kede gire di likame oudo twero kibute, en eko kwanyo twero me mino dako 

ni kobo isubul mere ni tenge me ode. En eko gono ode di eko yai eoto.  

 

Dwete anonok diko kato, en dokon eko bino di eko udo be oturo kupulu me ekeko ni do ekeko oyabere twolo di 

ipatai mege owok tenge. Dano moro dokon oloko ot ni odoko ka buto mere. Icuo kame kite mere rac di enga 

mera, etyeko dudubo isenge me ot ni di eger emito paka bungo won ot ni. Won ot diko mono apugan me adul 

no diko konye kwanyo loni tenge.  

 

Me ajikini mere, icuoni diko udo be, kame emede weko ot ni abongo jo iye, gimoro donyo iye. Kame en likame 

ekwanyo kare me oudo gikame eketo iyot ni, etie kakaler be gimoro bino kede jo alikame beco bino donyo bedo 

iyot ni. Eko do wokun kede tam me udo jokame pore pango ot ni: Eyero dano aber pi bino daro ne ot ni di yike 

iber paka tuno en udo kare me kello jo me ture bino donyo iyot ni.  

 

Ingei dwete mogo dokon, en dido eko dwogo pi bino tyeko iko ot ni do me ajikini. Cunye diko bedo yom pien eudo 

icuo ni kede dako mere odaro ot ni di ber odocon! Ekeko oudo tie cungo iber iye ipatai mege, dirisan da oudo 

ogwoko iber kede katen di lyero pi gengo apua kur donyi iyot, ki gwoko jame kadudubo jame kiot tenge, paka 

diakal da koweo iber!  

 

● Nyo en otimere kakame oudo oweko kede ot ni di twolo? 

● Won ot oko timo nyo pi gengo leini kalika mitere gi kede jo ki ode tenge?  

● Nyo en kame wan opwonyere iye ikom itatam ni? 

 

Icuo ni ocane kede kwanyo jame kame dudubo odeni di eiko ode ni iber ingei en udo gigi iye di egengo gi dwogo 

iye, do buli dwogo mere acel acel eudo be raco ace dokon tie iyot ni! Epore do tieko madala me ajikini me lono 

jame kadudubo ode ni, di beo ki en udo jo abeco kame pango ode ni, diko gengo gikame dudubo ka tenge.  

 

Kuo wa kede tam wa cacal kede ot ka danoni. Didik kame wan olo atama acel awakawaka di atama ace anyen 

dokon donyo. Bala icuo kame itatam onyuto newa ni, oporenu wada tieko anapeta me lon no dub ki kuo wa di 

beo ki lunyo tim konao karac kede tim kabeco. Pongo cuny wa kede tam wa kede ateni ka Rubanga en yongoyo 

aber me gwoko wa ikom dub kame bino pi bedo ikuo wa dokon.  

 

Osiaounu idoketa adek kamako lono dub.  

 

Icorakin but Ngapwony: Nen be itemuno ngingico idoketa 6 kame isiaounu ki dul pwonyere kokato ikane. Pwony 

kope kapir gi tek gi bala kame itimo kede ki idoketa 6 me agege ka: wandiko madalan go ipapula kadwong di iko 

nyuto cal agoa acel acel di pwodi liki nyiko ikop apre tek ace.  

 

Lunyo Raco kede Bero 
LENO TAM IEKODET ADWONG  

7. Ring tenge ki atama (CAL AGOA: Dano kame tie ringo tenge kibut alama kacol cucuc) 

Lono dub cacal kede yi. Kame itie yi, ipore ngeno nga kwor ni. Lono dub likame pat. 

Oporenu da ngeno tie wa kede goro wa. Yakobo 4:7 yamo kaman, "Turere keni, but 

Rubanga. Pyem kede sitani, di en eko bino ringo tenge kibuti." 

 

Geng atama. Kame itie kede peko kede amata, kur iyoti iba pi cucungo kede awotino. 

Kame di peko ni obedo nyeko pore igeng jamini kame kelo nyeko pqkq tuno yin pwonyo 

yengo kede jamini kame Rubanga omi. Ting cunyi kede kope me Jo Korinti me 1 10:13: ‘Likame tie atama 

kame obino ni apat kede kame bino ne jo dedede. Dokon Rubanga genere; likame eyaro yei kotami kede 

atama kame likame yin ikaruno cungo iye. Do kame kotami, En amito nyuto ni yongayo me bwot tetekeny 

yin ikanyakino kiye.’ 

 

8. Tinao komi kede Tim kanyen (CAL AGOA: Dano kame tie lunyo alama kacol cuc kede alama kacil)  

Ikabedo me tim koti me dub konao ne wa, oporenu geno tinao tim kanyen. Bala nat, 

kame ango aswilaro ki lilo pi dwogo ipaco di ako wudo dako likame oiko na cam, ango 

akaruno geno tim kanyen kede donyo penye epone me konye wek tetekeny cam dony 

yikere sek. Kame di ango atwero jiko ariamakin kede jowota iba buli ceng otieno, 

akaruno geno tinao koma bedo kede idue na ipaco buli otieno. Kame di ango atie kede 

peko me ingungur arabo gero, akaruno tinao geno donyo maro nying jamini adek kame 

ango atie pwore pir gi geno icing me agege.  

 

9. Nyuto Adwokini (CAL AGOA: Jo are ocungo di ki gangere ken gi ken gi di ki tie kede 

alama kacil ikor gi)  

Manoni tie gikapire tek ki lono dub!  

 

Di wan otie timo yer kabeco kede tinao tim kabeco me gengo dub, eymito doko yoyot 

newa me lono dub ikare me nyime. Buli kare kame wan otimo kede yer kaber, eoto di 

edoko yoyot. Becakino tinao tim me yer kabeco yoyot kame itime karacel kede 

ngatamoro kame konyi kede kacuko cunyi. Ud ngatamoro kame cungo kedi ki par 

kaber me tinao tim kaber di ecuko cunyi kede di emedo moki iye esawa kame yin itie timo kede yer moro 

no.  

 

Bala kame lono dub tek kede, wan oporeunu bedo kede dano arabo jo awotino are mogo kame twero konyo 

wa ki auta me eponeni. Awotino gi pore bedo jo koyei kame wan omire nywak kede pi tinao pwonyere me 

timo cilo. Gida nogo, pore timo tic me lono dub ki kuo gi dokon kipore nyuto mit gi me nywako kedi kope 

kamako auta kamako gi.  

 

NGICERE APIRI  

Som itabu me Atuc Jiri 4:9–10. 

‘Jo are ber loo dano acel, pien adwokini me tic gi ber: kame ngatamoro ikom gi opoto piny, ngat acel 

kianaro ngat ocelu. Do isasir but gi jo kame poto di kili kede jo kame kianaro gi.’ 

 

● Leg di ipenyo Rubanga pi nyuto ni ngai en kame ibed ryamo kede didik pi lego kede acuka cuny 

kame di wun karacel itiunu pi lono dub kede atama.  

 

TIC IEKODET (Kame imito): Kame di ekodet ni osomo di kingeo mono gi awandik, itwero cweno ikodeta 

katino pi tic me mono tienge kame konyo dwokopenyI: ‘Yote mege ace dokon en kame wan otwero konyo 

kede icegun pi yi kede dub?’ 

● Jo Kolosai 3:16 – pwonyere kede gerere 

● Jo Eburania 3:13 – acuka cuny 

● Yakobo 5:16 – tuco kede ilega 

● Jo Galatia 6:2 – kony ngat ocelu yeno yec  

● Jo Epeso 4:29 – ger ngat ocelu di lubere kede rem gi  

 

Teteo Lono Dub 

TIC KI EKODET KATIDI (SG) 

Icorakin but Ngapwony: Gab papula adwong me cal kanyuto CALA AGOA me lono dub but dano acel acel. Nyut 

ne ekodet dedede epone kame okaruno tic kede madala acel acel ikom madalan 9 me lono dub moro no 

(ingungur en obedo anen kame onyuto ki ajikini me dul pwonyere ni).  

 

● Bal mege 4-5 kame osingo neno ki adul?  



 

24 
 

Icorakin but Ngapwony: Icen ngei ekodet tieko wudo dub 4–5 kame singo neno ki dul ni, Pokopoko gi iyei ikodeta 

di iko mino buli ekodet dub kame gin kipore nyamo kop mere. Mi ikodeta gi yami ikom madalan gi pi dub acel 

acel. Mi ekodet moro katitidi tatamo epone kame gin kilubo kede madala acel acel pi tic ikom dub kame komio 

gi no.  

 

● Ti kede CAL AGOA: Me papula adwong kame nyuto lono dub pi ptamo epone kame ikarununu tic 

kede madalan 9 me lono dub acel kame kosingo yamo kop ikome. 

 

MINO ADWOKINI 

 

Kope Ka Jiko 
NGICERE APIRI 

Leg di ipenyo Rubanga pi nyuto ni dub kame en emito ni lono. Ter kare acecek inyime pi winyo gikame en eyaro 

kelo itam ni. Di iko kane pi konyi pi dero madalan me lone. 

 

LONO DUB (SG) 

ANEN ME CAL KAME NYUTO DUB ME – Ingungur 

MADALAN CAL DUB 

KWANY DUB 

1. Ngei dub 

  

Ingungur 

 

 

2. Tuce di okosasiro yin 

  

Iango atuco be ingungur dwong ikuo na 

kame mako tic atek kame ango atie timo. 

Akwai itima kisa pi ingungur. 

. 

3. Iswilar  

 Ango adagi cuny kangunguro. Do aka 

ingungur, amito yamo kope kabeco di 

apwore pi gikame atie kede.  

 
NYENAO TAM WA 

4. Leg Buli ceng 

  

Tin amito kony me wek ajik ingungur. Do 

akwai ikony ango wek abed kede pwoc di 

ako tic kede kilel.  

5. Opugunu Tam Wa 

 Kame di angunguro, udo atie paro pira 

kena. Akaka mano, amito tamoepone 

kame akaruno tic kame atie timo ni twer 

kelo kede deyo but Rubanga. Amito paro 

piren Akaka pirango.  

6. Mako Giawandik iwi 
 

 Jo Pilipi 2:14 ‘Timunu gi dedede abongo 

ingungur arabo piem.  

LUNY RACO KEDE BERO 

7. Ring Tenge ki Atama 

 Nakanaka kame ango atie kede 

_________amaro ingungur. Nan do 

amito be koto kur abed kede arabo 

awace be ango adagi do ingungur Atwal.  

8. Cak Tinao Tam Kanyen 

 Ka otama pi ingungur, amito tamo kope 

3 kame ango apwore iye. Abino pwono 

Rubanga pien en ekaruno tic kede gino 

pi kelo deyo bute. 

 

9. Cungo pi kope kamaki 

 Abino yamo ne ____ mit na me lono 

ingungur. Abino kwane pi neno 

otnadokon kame di en epenya kope 

nogi, likame ayaro kano dub na kibute 

arabo isidik be atie iber. Amito mono 

kony kibut_ me lono dub kame di eyei na 

neno otmere.  

Dul Pwonyere me 6: Doko Kanisa me 

Munyo kede Lero 
 

Tam Ka Pir gi Tek:  

1. Kocikakino kanisan wa pi bedo munyo kede lero me adulion wa. 

2. Kede twer ka Rubanga kanisa ka munyo kede lero karuno loko adulion gi.   

 

Jame Me Tic: 

● Papula kadwong arabo ebao katar kede makas. 

 

Nyuto Pwonyere 

Oter bala ngata moro odonyo iyi abum (arabo iyi amwonin amotoko iwi itela koling) pi ot mwodo yen. Di eko 

rwenyo kakacol, dido eko geno mono yongayo me dwog icalo. Di eko neno mac kamirimiri ikaka bor di eko geno 

oot tetu kunono, kede gen, do dido en etie oot tukamac noni, mac ca diko rwenyo. Eko cako wire awira karacel, 

di etie mede ameda kede rwenyo tenge me paco, tuno odiko oudo en do etyeko rwenyo Atwal atwala.  

● Nyo en kame oudo twero konyo icuo ni dwoko ipaco ber?  

○ Koto oudo eneno mac ca tie mede kede lyel nakanaka, koto oudo engeo kakame etie oot iye. 

Kuo mere koto olakere. 

● Kakame Yesu olwongo kede kanisa mere be, ‘munyo kede lero me lobo’ – benyo, itamo be En oudo 

emito ne wan lyel tunutunu, amotoko icel icel, arabo pi kare dedede? 

 

Bala kanisa ka munyo kede lero, tice wa kabeco rieny amara ka Rubanga. Wan oporenu nyigiriro rieny nakanaka!  

 

Pinyo Bo En komio Wan Opore Nu keto Kom Wa Itic Ne Jo Icegun?  
Ki dul pwonyere 3 kalubere gi oyarunu oot neno epone kame wan otwerunu dooko kanisa kamunyo kede lero 

ne adulil wa. 

 

LENO TAM IEKODET ATIDI  

Kiye ikodeta katino tamunu tien kope kame itwerunu udo komio Ikuristayon kede Kanisa pore keto komgi tic me 

konyo jo can. Tamakinunu ngoloro cen ikom dul pwonyere kokato kame isiaunu geno iye itabu me 1 paka Nan. 

Kame di twerere, yutununu ityenge mogo kibecokina.   

 

MINO ADWOKINI 

 

Icorakin but Ngapwony: Kakame ikodta tyeko kede nywako gia wandi gi, med negi kope ace kapirgi tek kame 

Orem ikan. 

 

● Rubanga ocwao Yesu pi too me dwoko nywak me epone 3 kame bin otur ikare kame Adamu odubo kede. 

Nywak wan kede Rubanga, nywak wa kede jo icegun, kede nywak wa kede gia cwea. Olwongo wanunu 

pi tic me dwoko—kello cango iye adulion me nywak adek go dedede.  

● Jo pir gi tek ne Rubanga—itek paka duparo en cwano wode bino too pir gi. Ka Rubanga otamo be jo pir 

gi tek paka en neno pore En ebin Etoi pir gi wudo wada opore do paro pi jo.  

● Iye Isaya 58 Rubanga owaco be En oudo like etie dwoko ilega me kanisa pien gin likame paro pi apuserun 

kede idue kic.  

● Kakme Yesu arabo Paulo ojungo kede Cik Acon, tien 3 gin kitimo amanono kede pwony kame Waco be 

opore nu maro Rubanga kede ngakio wa. Tien adek di kipwonyo be omar ngakio wa. Bed bala maro 

Rubanga Pire tek, do tien adek Baibuli yamo ne wa maro ngakio wa—pien epone nono en kame onyuto 

kede amara but Rubanga.  

● Iye itatam me Nga Samaria Kaber, Nga Samaria ogwoko icuo kame bin kobungo ca di eko Mino jame 

kamitere; likame etuco ne ejiri.  

● Ki pwony kamako oromini kede diegi, Yesu opwonyo be opore nu mino cam but jo ekec oneko, gia mata 

but jo kame orio oneko, welao jotuo kede jo kame tie ijera, kede ngapo jo ka aoto nono. Kame otimo 

gino but dano ace, udo otimo ne Kurisito.  

● Olwongo wanunu pi gero ajakanut ka Rubanga. Dwong mere be omitunu be jo atot dok Ikurisitayon 

dokon omitunu be Ikurisitayon med e ameda kede winyo dwan Rubanga ki adulion dedede me kuo gi.  

● Rubanga osikano be, kame wan owinyo dwane, Eyaro Mino wa winyo. Etieko Mino wa yongayo me 

aluba kame miyo kuowa bedo yoyot. Pore wan obed kede wor Bute.  

 

 

Ter kare me taamo:  

● Benyo, iyei be etie gikame mitere kede giatima but kanisa pi bedodi kigwoko jo can kede nyuto mar ne 

jo me adul gi?  

 

Pire tek but wa me yei be gwoko jo can kede loko adulion wa liko bedo gikame wan ocacao. Enyuto ekristayone 

wa iye pone me nyuto amara but Rubanga.  

 

Rubanga Lwongo Wa Pi bedo Jo Agenere pi Kare Dedede me Kuowa   
Kanisa Ki Tesalonika (bomba kadwong me Makedonia) odoko anen but kanisan ace me adul me Makedonia.  

Som Tesalonika me 1 3:11-13; 4:1, 9-10  

● Pinyo en komio Paulo oyamo iber ikom jo koyei? (pi Tice gi me Amara)  

● Elego negi pinyo, dokon eko kwano gi be kimedere timo nyo? (kinyai kiya amara, itek twatwal) 

 

Som Jo Korinti me 2 8:1-5 

● Pinyo bo komio Paulo Waco be Jo me Tesalonika oudo ikapakina pi mino? (Gin oudo kitie mino but 

Rubanga kede but icegun) 

 

Iswiliaka 5:32-33 

● Nyo en komio yin itamo be nga iwandik otio kede kop kawaco be ”oot” di oudo etie tatamo 

kop kamako winy? Kop mere kapire tek en mene? (kur ijiki, medere kede winy) 

● Kame wan owinyo icikakin me maro ngakio wa iye sawa kame wan omito kede, wudo wan otie 

oot kiwiny? (LI) 

 

Calo Kolokere S 
LENO TAM IEKODET ADWONG  

Bala kame onenunu kede, Pire tek pi wan medere kede rikito icorakin ka Rubanga me maro ngakio wa. Winy 

kitatam kamako kanisa ni kame otio kede pwonyere me TCT kame wuda ibedunu siao. Ter kare di iko itie tamo 

gikame eketo ikuo ka jo.  

 

ITATAM ME ATENI – Calo kolokere  

Calo Moro tie ikabedo koling. Kocibe iwi mori kakabor didoko erarac. Jo me calo ni oudo singo cweno kongo me 

mucere kede puro taba di ki mato da. Likame oudo kimaro tic, do kimaro amera kede kongo gi me mucere kame 

kitimo. Cilo me calo oudo tie irac; lwoko cing oudo nonok, colonin da oudo li negi, dodkon kidue da likame 

ngapere.  

 

Kop Kame makere kede cato wil, calo ni oneno can. Yongayo kibecokina kame kubo gi kede gudo oudo liake 

tiye—kwanyo amarin kararac. Pi tien kop no, jo oudo cato cam anonok kame oudo kikaruno yeno ingei gip aka 

iye atale. Kite kame oudo do likame kitwero cato kede jamini atot, omio do oudo likame kiketo teko me puro 

cam katot ipoti gi.  

 

Jo me calo ni oudo obedo Ikuristayon, do oudo likame kipwonyere kop kamako Rubanga kiber. Ngatel kanisa 

oudo li ne gi. Dokon oudo likame tie ngakwat kame ooto iy adul noni pien yongoyote gi likame bere. Kame imito 

welao gi, pore iwek pikipiki ni igudo di iko oot kede tieni pi isawan 3, kede gen be kame idwogo iudo pikipiki ni 

pwodi tie di likame okwale! Gin oudo kili kede ka iryam, dokon likame oudo kitie dongo icuny Atwal. 

 

Kanisa owinyo anapeta me TCT di kiko kwano ngatel me adul gi pi keto gi ipwonyere no. otero kare alac di jo 

kame pwonyo jo liake mito oot kuno—oudo ebedo oot abor di etek. Akadi di iko oot icalo nono, cil kom me kuno 

oudo tie piny kame mio udere me tuo oudo yoyot twatwal. Do akadidi kamano, Rubanga oko yamo kede 

ngapwony aceldi eko do yei pi oot kuno.  

 

Kanisa oko geno isoma me TCT. Giatima me agege kame Rubanga diko geno mulo kede kuo gi en me nyano 

yongayo geno icalo gi paka tuno igudo kadwong— boro mere tie kilo mitas 10 beno iwi mori. Kiko winyo dwan 

Rubanga di kiko nyano yongayo kede jame me tic me cing. Oudo ebedo tic katek, do Rubanga oko Mino gi winyo. 

Adwokini me yongayo ni oko mino wel me kodere gi oko yito malo pien gin do oudo kitwero tero kodere gi iye 

atale awaka awaka di pwodi kikwanyo akwanya ipoto. Laco me yongayo onyuto negi be kipore cato cat kadwong 

—likame dokon yeno kodere tie kede ngei gi. Pi kite kame do kigeo wudo kede magoba kadwong, cuny gi do oko 

supere pi timo tic atek kede amata kanok. Jo do oko geno timo tic atek ipoti gi, ki puro di kiko cato gi kibamarar 

tien tomon kalamo angoce kiudo!  

 

Calo ni nan do likame tie acel ikom calere kame tie cen ki dongo, do etie lokere awaka awaka. Pien kanisa oketo 

pwonyere me yot kom di kiiko pwonyo jo me adul gi, ngat acel acel do karuno muketo tuere kimira go, dokon 

ngat acel acel tie kede coloni, kede poto me pote dek. Kanisa ocako anapeta me pwonyo isoma kede iwandik; 

kakame mit gi me isoma ongere kede, apugan oko Mino gi sukulu. Rubanga da diko Mino mac me elektur diko 

tuno negi bed bala calere atot kiyapi kede gi kame mac beo idere gi pwodi liko owao mac me elektur.    

 

Calo ni tie anen but calere atot koluke pi epone kame Rubanga kello kede winyo kame jo mege owinyo icorakin 

me maro icegun kede genere. Kakame kopenyo gi kede ruom me Tice me amara kame gin kitimo ingei mwakini 

adek, likame kitwero mino adwkini me gikame gin kitimo. Akadi kakame oudo kopenyo gi kede gikame gin kitimo 

pi dwete adek, oudo edwong kalamo kame di edoko me imar. Kwanyo gin ki tatamo be gin kitimo Tice me Amara 

acel arabo are isabiti acel paka nan do edoko kuo kibut gi. Kame kineno gimoro kamitere me atima gin kioto di 

kiko timo!  

 

● Nyo kame Tice me Amara oketo icuny jo me calo ni? 

● Epone mene en kame kanisa acel, kede ngec anonok kamako Rubanga, okaruno loko kede calo gi 

dedede?  

o Gin kitimo gikame Rubanga onyuto negi timo. 

o Gin ikitokin timo gikame oudo kitie siao.  

● Epone mene en kame kanisa ni karuno tenyaro kede cuny kanisa nida?  

 

 



 

29 
 

Epone me kello Alokaloka  

LENO TAM IEKODET ADWONG 

Kanisan kotieko neno alokaloka kitegelekina obedo kanisan komire keto kom gi timo Tice me Amara me epone 

dedede—adongo kede katino—di dokon kitimo kare ikare, bala nat icel duwe arabo ingei sabitin are!   

 

Onenunu yote 4 kame wanunu bala kanisa okarununu tic kede me kello lokere me adulion wa.  

Icorakin but Ngapwong: Wandiko iponeso 4 me Tice me Amara go ikor ebao arabo itim papula kadwong di iko 

lwongo jo pi bino some.   

 

1. Tice me Amara me dano en kene – Dano acel timo tic ne diakal mere kede ne jokio mege.  

2. Tice me Amara me kanisa arabo me ekodet katdii – imemban me kanisa keto kom gi timo tic kame 

tero ceng acel amotoko are di etiek.  

3. Tice me Amara kadongo dongo – Tice kadongo kame tero ceng akalamo are didik maro kelo jo me 

adul kame tie oko me kanisa, (bala nat: gero yongayo) 

4. Medere me Isoma – Sarakino pwonyere me TCT ne jo ace.  Man obedo Tic me Amara pien ekonyo jo 

ngeno diru kame mio kuo gi bedo iber. 

 

TIC KI EKODET KATIDI 

● Nyo en kame kanisa nin lem tie timo me tic ne jo me adul di elubo gikame cal kede yote gi?  

● Nyo en kame itegelekina otimere kame yin ineno ikuo me jo me adul  

● Epone mene en kame yin ineno kede Rubanga di oketo winyo arabo di enyao tekome tic wu? 

 

 

MI ADWOKINI   

Kame etiek, lwong ikodeta katino pi mino caden gi ne ekodet dedede. 

 

Kope Ka Jiko 

Dido otieunutieko tin omitunu tero kare me pwono Rubanga pi konyo wa timo gikame otimere gi kede giko 

ketere ikuo kajo pintic kame wan otimo. Terunu kare me pwono Rubanga, yerunu were me woro arabo gikopore 

kame kanisa wu numunumo.

Dul Pwonyere me 7: Madalan kame 

Lubo 
 

Tam Ka Pir gi Tek: 

1. Wan omitunu iponeso me Tice me Amara kapapat kame di omitunu neno alokaloka iya dul wa.  

2. Lego tie dul kapire tek ikom kop kamako yikoyik me timoTice me Amara.  

 

Jame Me Tic:  

● Papula me cal kanyuto iponeso kapapat me Tice me Amara (ikaruno tio papula adwong arabo wandiko 

gini iye bao katar) 

● Papula kadwong kame mako pwonyere kamede ameda (itwero timo papula kadwong arabo iwandiko 

iye bao katar) 

● Itwero tic kede itabu kateloidue arabo li (SG): Madalan me yiko yik me Tice me Amara. 

 

Temuno Ngingico 

LENO TAM IEKODET ADWONG 

Ngai en katwero yutuno yongoyote ongwon me kello alokaloka kame wan onenunu ki dul pwonyere me ajikini?  

 

1. Tice me Amara me dano acel – Dano acel di tie timo tic pi diakal mere kede jokio mege. 

2. Tice me Amara me kanisa arabo me ikodeta katino – Imemban me kanisa keto kom gi timo ic kame 

tero ceng acel arabo are di eko tiek.  

3. Tice me Aamara kadongo – tice kadongo kame tero ceng kame kato are di dokon emaro kello paka jo 

me adul kame tie oko me kanisa (bala nat: gero yongayo) 

4. Medere me isoma – Cwano dul pwonyere meTCT ne jo ace.  

 

Tin wan omitunu neno nyo ace kame wan okarunu timo pi keto gigi itic ki kanisa wa.  

 

Adulion ongwon 
Som Luka Luke 2:52. 

● Benyo, tie ngata moro kame karuno yutuno adulion ongwon kame Yesu odongo ki ye? 

o Rieko, ikome {dongo malo}, Kicuny, {kisa kibut Rubanga} kinywak {kisa kibut dano} 

● Rem nyo en kame tie anen kame upere kede adulion gi? 

o Rieko – isoma, pwonyo diru bala nat ngeno epone me muketo tuere kede mako sente  

o Ikome – gwoko yot kom, sipakino miere, mono me cam, pi acil 

o Cuny – alako, dongo di iyapi kede Rubanga.  

o Nywak – nyom kede gwoko idue, nywak kede jo me adul. 

 

Icorakin but Ngapwony: Wandiko adulion ongwon go iye bao arabo inyogao somogi tien katot atota paka tuno 

kede kakame ekodet dedede mako gi kede wigi.  

 

Magi en obedo adulion ongwon kame Yesu odongo kiye dodi gin en kame kicweo anen kame diakale wa, adulion 

wa, kede kom wa da ikome pore dongo kede. Isawan mogo wan otwero makakin timo epone acel me Tica me 

Amara—anen mere en wan cobo rem me kom kenekene arabo me cuny erume. Do kame wan omitunu neno di 

adul wa olokere, pore wan omakunu adulion 4 kame rem tie iye gi dedede.  

LENO TAM IEKODET ATIDI 

Icorakin but Ngapwony: popoko jo iye ikodeta katino. Mi ekodet acel acel adulion are iye itabu ka Luka  2:52—

dul me ekodet tucel pore gam rieko kede kom, di dul tucel ko gamo cuny kede nywak. Leunu tam ikom peny kame 

lubere gi kame mako adulion kame komio butu. Kame dido itieunu dwoko kop iye ekodet, beunu ikom adul acel 

acel.   

● Jamini mege en kame kanisa otieko timo pi tic ikom adul ni? 

● Rem mege me epone gi en kame wan ongeunu be tie iya dul wa?  

● Tam me Tice me Amara mege en kame koto wan otimunu pi cobo rem gi? 

 

MINO ADWOKINI 

 

Medere me Pwonyere 
LENO TAM IEKODET ADWONG  

Tic me Amara me ongwon ki anapeta wa en “Medere me Pwonyere.” Medere me pwonyere obedo tim kaber 

kame di wan otie kanisa ka munyo kede lero. Esarakino ngec wa but jo koluko wa tetekeny toto me jo kui iye 

epone kame Rubanga mi kede.  

 

Iponesa tie tot atota kame wan okaruno pwony kede iye pone kamedere ameda.   

Icorakin but Ngapwony: Pi ikodeta kame karuno isoma, wandiko negi iye bao arabo itim negi papula kadwong 

di iko lwongo gi bino some dedede. 

 

1. Ejiri kede pwony ka Ngakwat – Jokwate obedo jopwony kame kowinyo ki kanisa kede ki adul lung. Pi 

medo kello pwonyere me cuny kede tingo cuny kanisa, itwerunu bedo kede epiding me pwonyo diru 

mogo bala nat epone me mino nyome cungo arabo dongo iduwe. Man karuno timere iye sawa me tuco 

ejiri arabo ki cokere moro ace ingei ejiri.   

2. Isoma iekodet atidi – Isoma iekodet atidi konyo wa dongo kicuny, cungo pi kopre gi but icegun, pi timo 

Tice me Amara, di oko tic ne jokio wa karacel bala ekodet. Ikodeta katino gi dokon obedo kabedo kaber 

me temuno nyakao kope kame ityekunu pwonyere iye kiye itabun arabo me medo sarakino pwony but 

jo icegun kame cenge mogo likame bin owinyo gi. Dano acel acel geno kibut Mon paka iye kodet me 

ipongai bedo kede winyo me winyo pwonyere gi.   

3. Isoma me kilas pi jo me adul – Ikaruno kwanyo pwony ikom itabu me pwonyere kamako yot Kom, 

Nyom kede Diakal, kede epone me Mako Sente tetekeny pwony gi icen me ilega arabo idiere me sabiti. 

Manoni yei ne ikuristayo kede jo kalikame ikuristayon pwonyere karacel, di eko gero nywak kede yabo 

ikekoroson me medre kede yamo. 

4. Pwonyere kalikame me kilas – Di wan otie dero ceng wa me kuo wa—welao jo tuo, tic ipoti, gwoko 

idue wa, mato ecae kede ngwoti—otwerunu nywako gikame opwonyere nu iye kede jo koluko wa. Anen 

acel en obedo dano me kanisa kame nywako gikame epwonyere iye kede jo kame etio kede ipoto buli 

sabiti. Yongoyo aber me kiarao isoma kalikame me kilas en nyogao pwonyo jo kanisa buli sabiti tetekeny 

ebed yoyot ne jo pi yutuno pwonyere gi kede dokon gida pwonyo jo kame gin kiriamo kede idiere me 

sabiti.  

 

NGICERE APIRI KEDE ILEGA 

Ter kare me ilega kede kwano Rubanga di ipenyo peny gi. Yutuno winyo dwane di iling mot wek enyuti ateni 

kede tam kanyen.  

 

● Etero kare karom amene ne wan me pwonyo jo icegun ikom gikame wan osiaunu? 

● Epone mene en kame wan onya nyaunu kede epiding me pwony? Benyo, epiding me pwony kame wan 

likame onenunu tie? 

● Jame me tic mege en kame Rubanga omio wa me pwony? Nyo en kame wan oremunu kede?  

 

MINO ADWOKINI 

Icorakin but Ngapwony: Nywakunutam, lwong iduwe asomo pi tingo cuny icegun di beo kinywako epone gin 

kineno kede di pwony tie timere. Dokon lwong gi pi nywako adulion kame gida lika pwodi kiber iye. Ting cuny gi 

pi dongo iye adulion nogi.   

 

Anapeta me cweno yik 
TIC IEKODET ADWONG (SG) 

Icorakin me Tic:  

1. Ango ayaro somo madalan kame odero kame di otie cweno yik ma Tice me Amara.   

2. Kame ingeo be ikaruno, cung malo.  

3. Buli esawa kame yin iwinyo kede ango atuco kop kame Waco be: “ilega” riondiko arabo gungi di ikudo congi 

di iko dolo cingi, di iko tenar kede cungo dokon.   

4. Opwonyunu timo karacel.  

 

Icorakin but Ngapwony: Som wikope kacol go dedede, nyogoa yamo ni, “ilega” buli esawa kame isome kede 

(bala nat: ‘Me 1: Cobuno riamo… Me 2: Lego karacel…Me 3: Neno ruom me rem di ikounu lego…’); di kilas timo 

tic me iriondik buli esawat. Nyogao tien me are (arabo akadi tien me adek!), kame di ibeo ikom kope kadito acel 

acel, di buli esawa imedo sipidi ameda. Kame ituno iya jikini, mi jo gei do ilega itek. 

 

● Nyo en kame pire tek kame itiye cweno yik?  

o Ilega! 

 

Ikarununu do bedo piny di osomunu wi kope kapr gi tek gi acel acel. (Ting cuny ngat acel acel pi nyogao yamowi 

kope go karacel. Di iko somo kope kame otatamo kamakogi da, di doko iko Mino gi kinyogao yamowi kope] 

 

1. Cobuno riamo didik – Bala kanisa, marunu riamo didik pi moko tamu ikom Tice me Amara tetekeny jo 

kur mak tice ace di wi gi ko wil ikom gi. Tamakinonu pi riamo icel duwe pi lego, leno tam ikom Tice me 

Amara, kede cweno yik.   

2. Legunu karacel – Etie beno ki teko kede rieko ka Rubanga kenekene en kame wan okarununu loko kede 

jo me adulion. Etie gikalika twerere abongo En, do kede En wan iya teni okarununu keto alokaloka. Kur 

wiwu wili kede bero me ilega; kur ngalu di ikounu tamo be tice wan go romo abongo ilega!  

3. Nenunu ruom me rem di ikounu lego – Dano acel acel pore bino icokere di eyikere me leno tam kamako 

rem kame en eneno koluko gi. Di itieunu oot kede ceng, pore di ingicunu jamini kame mito atima arabo 

jo kame mito kony. Di itie nu icokere, leunu tam kamako gikame pore me atima. Legunu karacel wek 

Rubanga konyu cweno yik kame bino kello nen deyo.  

4. Cweunu yik di ikounu lego – Karibaro dedede, yik no pore tic kede jame me tic kame Rubanga otieko 

mino wu dokon ikarununu gwoko gi kiber pi tieko tic no ikare kacecek. Do akadi di kamano, etie gi kapire 

tek be pore di yik wu no tie lubo gikame Rubanga omio wu pi timo. Baibuli Waco newa be yote ka 

Rubanga, likame obedo yote wan, aso cengemogo Etwero Waco newa pi timo gi ipagel pien kame En 

ecobo gi twero kello deyo buten. Likame oudo ekello niang moro kibut jo kame itatam oyamo ikom gi 

pi geno gero yongayo—wan oudo omaro mino jo tam me geno kede tic katitidi. Do akadi di kamano, 

kanono en kame Rubanga omio gi geno iye, en omio kakame gin kitimo kede, eko keto gi atek ikuo me 

jo me calo gi.   

5. Legunu di ikounu cobo tic – Wokunu kede buto dwe kede esawa, ketunu anapeta me jame me tic, gitic 

me cing, kede jo kame mitere. Dido ikounu lubo timo yik wu.  

6. Pimunu tic wu di ikounu Lego me pwono Rubanga – Nenunu gikame ticu no oketo ikuo kajo di ikounu 

pako Rubanga pi konyou tieko tic.   

 

Yutuno: Tice ayapak kame itimunu didik ber kalamo tice kadongo kame kame timere icel icel. Tice kayapak go 

yei ni cobo gi. Kame di jo me adul neno wu didik di itieunu timo tice atitino Akaka tice adongo kame timere icel 

mwaka, keto gimoro atek ikuwo gi. Tic adwong tie me isuur atek, do kame etero kare mio jo me adul wuco gi 

atek me kuo gi ca tenge.  

 

Kope Ka Jiko  
Ki dul pwonyere wa oyarunu oot cweno yik kamako Tice me Amara.  

 

Ngapwony: Kame di itie siao dule me pwonyere gi buli sabiti wac be:  

Ter kare moro ibiti ni me penyo Rubanga pi nyuto ni rem kame tie iya dul kame ekodet ni pore cungoiye. Bia di 

iyikere pi nywako gikame ineno kede kame Rubanga onyuto ni.  

 

Ngapwony: Kame itie nyiko idul pwonyere kalubo wac be: 

Di pwodi likame okobo idul pwonyere kalubo, nen ber gia soma ni me dul pwonyere ni. Tam mege en kame yin 

ite kede kamako pwonyo jo ace Tice kapapat me Amara? Kwai Rubanga nyuti tam mege en kame en emito ne 

yin yutuno kame di inyiko iyi dul pwnyere kalubo.  

 

  



 

34 
 

Dul Pwonyere me 8: Gi Me Atima  
 

Tam Ka Pir gi Tek: Ilega kede kony ka Rubanga, wan oyarunu cweno yik kamako Tice me Amara. 

 

Jame me Tic:  

• Itwero tic kede gika telo iduwe arabo li (SG): Madalan me yik me timo Tic me Amara 

 

Cweno yik 
LENO TAM IEKODET ADWONG 

Ngai kame yutuno madalan me aluba kame otie cweno yik kame opwonyere iye ki dul pwonyere kokato? 

 

Icorakin but Ngapwony: Ting cuny ekodet pi yutuno madalan kame gin kitwero yutuno. Kame gin kitieko, med 

dokon somo gi. 

 

1. Iriam me didik – Iporenu cobuno riamo tetekeny iketunu tamu ikom Tice me Amara wek jo kur kukuno 

itimo tice ace di wi gi ko wil kede gi. Tamakinunu riamo icel duwe pi lego, leno tam ikom Tice me Amara.  

2. Legunu karacel –Wan otwerunu loko adulion wa di ogongere iteko kede rieko ka Rubanga kenekene. 

Etie tic kalikame twerere abongo en, do kede en, wan otwero keto alokaloka me ateni. Kur wiu wil kede 

bero me ilega; kur ngalu di ikounu yei be tice wan romo abongo ilega!  

3. Ngei rom me rem di ikounu ilega – Dano acel acel pore bino icokere di eikere me leno tam ikom irem 

kame ite iyadul. Kame di itieunu bedo me buli ceng, iporenu mono jamini kame pore timo me konyo jo 

kame mito kony. Ki cokere, leunu tam kamako epone me tieko rem kame tie. legunu karacel tetekeny 

Rubanga nyut newu gikibecokina me atima kede wek ekonyu cweno yik kame twero kelo ne deyo..  

4. Cweunu yik di ikounu ilega –Gikame pire tek kalamo en be yik wu pore lubo gikame Rubanga onyuto 

newu be itimunu. Baibuli yamo newa be yote ka Rubanga pat kede mer wan, aso cenge mogo etwero 

nyuto newu timo gimoro kame kame likame niango wiwa do pien gino bino kello nen deyo kame di En 

emio ocobere. 

5. Legunu di ikounu cobo timo – Wokunukede buto dwe, esawa, jame me tic, gime timo tic, kede jo 

kamitere. Dido ikounu lubo yik wu no.  

6. Pimunu tic wu di ikounu lego me pwono Rubanga – Nenunu adwokini kowok di ikounu Mino Rubanga 

pak pi konyowu cobo tic no.  

 

Ki dul pwonyere ni, wan oyarunu tamo tam ikom gimoro kame lubo kame cengemogo Rubanga tie penyo wa be 

otimi. Kame di iyutunu itatam kamako calo kolokere, imito yutuno be alokaloka dedede ogere di gin ber kilego 

di kipenyo Rubanga gime atima akadi di tic no oudo pek negi —gero yongayo—gin kiko time. Ngat koudo ngeo 

be kiyaro tieko likame tie: gin kiko kianaro wud gi tie tomon, kiweko amata, tam gi dido oko cungo ikom winyo 

kede timo gikame Rubanga mito ki adulion me kuo gi dedede.  

 

Ogeunu wada tin kede ilega di openyunu Rubanga pi yutuno newa jamini kame cenge mogo en dokon etie mito 

ne wa be otimi.  Kwaenu rieko kame di itieunu ngico yi tam kame iketunu piny ki “adulion 4” me dul pwonyere 

kokatokede gikame Rubanga onyuto newu di itieunu lole idyer sabiti ni.  

 

ILEGA 

 

Icorakin but Ngapwony: Tel ekodet iye esawa me ilega. Dido wun ityekunu kwano Rubanga pi Mino wu rieko 

kede pi nyuto newu rem kame tie kame En emito newu cobo, terunu kare me ling mot inyime. Ingei dakikan kany 

me ling alinga, pwounu do Rubanga be en eite Mito telo wu kede cimo newu yongayo me aluba.  

Peny ekodet pi nywako tam kame owok iwi gi iye esawa me ling mot. Kame likame tie, temunonu ngingico 

anapeta me kope kame itimunu ki dul pwonyere okato kede ikounu neno kame di tie moro ikom gi tie kame 

twero bedo ber me geno keto itic. Gang ekodet cako gimoro me atima.  

 

LENO TAM IEKODET ADWONG 

Bala kite kame nan do itieko moko kede tam ni pi geno tic kapire tek, nan do oyarunu tero kare me cweno yik. 

1. Awene en kame iyerunu geno kede timo tic noni? 

2. Benyo, jame me tic mogo mam mitere? Do, epone mene en kame iyaro wudo gi kede? 

3. Benyo, ipore lwongo jo mogo pi keto kom gi iye? Iyaro timo kamanono? 

4. Benyo, imito ngatamoro mi twero? Ngai en kame oyaro penyo? 

 

Dong di Igenere
LENO TAM IEKODET ADWONG 

Som Matayo 21:28-31. 

● Nyo en ko timere ki giasoma ni? 

● Awobi mene en otimo gikame papa mere mito? 

o Awobi me are. Awobi adwong oyomo yi papa mere kede yamo me doge do cunye oudo li kede 

apelekinet me winyo kop. Awobi atidi oko timo gikame papa mere oudo mito ikokome.  

● Manoni nyuto newa nyo? 

Oporenu yutuno be cweno yik kenekene likame romo; oporenu lubo cobo gi.  

 

LENO TAM IEKODET ADWONG 

● Benyo, alorit moro tie kame twero gengi cobo gikame iyiko cobo nogi?  

● Yin ibino timo benyo me lono alorit nogi? 

 

ILEGA 

Ter kare iye ilega, di keto yik ni but Rubanga di ikwae pi konyi cobo gi.  

 

Kope Ka Jiko  
LENO TAM IKODET ATIDI 

Ki ikodeta katino, tamunu yytuno tam mogo kapir gi tek owok kidul pwonyere acel acel.  

● Gi mege ace en kame yin itie mito timo iye pone kapat pi adwokini me isoma owok iye itabu ni?  

 

MINO ADWOKINI 

 

Oterunu kare me pwono Rubanga pi gi dedede kame wan osiaunu kiye itabu ni. 

● Ngai ikomu en kame mito lego but Rubanga pi konyo wu keto kope kame isiaunu gi itic?  

Dul Pwonyere Me 9: Mono Jo 

Kasobolo Jalere 
 

Tam Ka Pir gi Tek:  Wan opore nu supo cuny icegun ikomtice kabeco di beo ki pwony. Cweno epiding, lwongo jo 

pi keto kom gi itic, ngeno gia jo otimo, tic karacel, ngeno teko me pir jo, kede inumunum.   

 

Jame me Tic: 

● Papula kadwon arbo ebao katar kede makas 

● Cal Agoa: Yongoyote kanyare me tingo cuny jo timo tic – dul kop acel pi ekodet acel acel katidi 

● Itwero tic kede Gikame teloi due arabo li (SG): Yongoyote kanyare me Supo cuny jo itic 

● Itwero tic kede gikame Telo Idue arabo li (SG): Kanisa kame timo tic 

 

Icorakin but Ngapwony: Dul pwonyere ni opelauno yiko pi JO TEL ME KANISA me ekodet ni no pi konyo gi tamo 

epone me wudo jo iekodet gi kame keto kom gi itimo Tice me Amara.  

 

Nyuto Pwonyere: Mino timo tic doko ekite ni 
LENO TAM IEKODET ADWONG 

Ki Jo Korinti me 1 12 Paulo oyamo but kom. Eyutuno ne wa be WAN DEDEDE otie dul me kom dokon, pi mino 

komtic iber, adulion dedede me kom no pore timo tice kobecakino gi. Do ikanisan ace, ineno bala adul me kanisa 

tucel en oketo kom gi itic di adul tucel tie daro be koto Tim tic ikom gin. Ki dul pwonyere ni, wan omitunu neno 

iponeso kapapat me mino jo atot eto kom gi itic arabo mino jo kame tie tic sek go dong di cuny gi ostingere pi 

mede ameda kede timo tic.  

 

LENO TAM IEKODET ATIDI  

SomJo Eburania 10:24: ‘Onenunu epone me tingo cuny jo icegun pi bedo kede amara kede timo tice kabeco…’ 

 

● Yote mege en kame un itiunu kede pi tingo cuny jo keto kom gi ikonyo tic? Nyo en atie timere iber? Nyo 

en kame llika tie tiemere iber? 

● Tam mege ace en kame iteunu kede me kello jo atot keto kom gi itc? 

● Nyo en kame ikaruno timo pi Mino jo dong di cuny gi otingere me tic? 

 

MINO ADWKINI 

 

Ki dul pwonyere ni dedede oyarunu oot ngingico tam kanyare kame mio wa ongeo epone me ruparo cuny jo 

maro jo icegun kede pi timo tice kabeco.  

 

Yote Kanyare Me Tingo Cuny Jo Pi Konyo Tic (SG) 
Icorakin but Ngapwony: Di yin tie somo gi acel acel, wandiko gi iye ebao. 

 

1. Pwony Teko Me Pir Konyo Tic 

Wan opore nu pwonyo teko me pir konyo tic ki kanisa. Kame di jo me kanisa likame ngeo lwongo ka 

Rubanga pi konyo tic ne jo me adulin gi, wudo likame opore bedo kede wur kame likame ki kitonyo timo 

tic.   

2. Cwei Epiding Me Timo Tic 

Di beo ki yiko jamini bala Tice me Amara, wudo wan osweo epiding ne jo me kanisa me keto kom gi 

itimo tic. Pien etek ne jo mogo me ngeno gikame kitwero timo, atwatwal mere kame dido edoko gikame 

ibecokina ne kanisa timo bala dul me kuo gi. Tamakino cweno epiding kapapat tetekeny jo me iponeso 

kapapat kede talantan kapapat da ket komgi. Ter kare me paro kop ikom talantan kapapat kame tie 

ikanisa ni kede epone me keto gi itic. Peny jo ace pi wokun kede tam kamako gikame kanisa pore bedo 

di timo. Cengemogo iyaro bino edo kede wur pi apiranut kame gin kitie kede.   

3. Lwong jo pi keto kom gi 

Jo atot likame oyaro yei jalere me keto kom gi tuno kede kame di kolwongo gi pi timo kamanono. 

Cengemogo gin kitwero winyo gikame tie timere kiwi tuti, do gin kitwero tamo be jo ace me kanisa 

omito timo gi. Ngingico di mo jo kame likame singo bedo itice kame tie timere di, kame tie tice me 

amara amotoko epiding me tice mogo ace kame karuno riamo kede diru gi, ter do kare me lwongo gi.   

4. Ngei gikame jo tie timo di iko pwono gi 

Wan dedede opwore kame kongeo tice kame wan otimo di ok pwono wa.  Neni itabu ka Jo Roma. 16—

etie kede anapeta me nying jo kede tice kame kitimo.  Benyo, ikaruno paro epone kame cuny jogi obedo 

kede kakame kiniang kede be Paulo ongeo tic atek kame gin kitimo di eko jecakino nying gi iyi balua ni 

kame obedo papula kapire tek? Di nying gi tie yututuno newan tic katek kame jogi otimo, bala jotel 

kanisa etie dadokon yutuno newa teko me pir ngeno kede nyuto jo pi tic atek kame kitimo kede pwono 

gi. Bala jotel, opore neno be otero kare me pwono jokame timo tic, atwatwal mere jokame likame 

kopaparo nyuto.  

5. Kitokin nyuto teko me pir kop ni 

Som Matayo 25:34-40. Giasomani itegelekina ki yote katot atoa. Ewaco newa be gimoro ni kenekene 

kame wan otimo ne ngatamoro kapire likame tek no, wudo otime ne Kurisito ikokome. Tice wa me 

Anara Pire tek twatwal. Koto itamo ber be jo kame wan otie tic negi gi en tic ne Kurisito—epone mene 

koto en oudo otio negi benyo? Koto teko wa obedo ruom kamene? Pore okonyunu jo pi neno be, kitio 

ne jo me adul, udo gin kitie tic ne Kurisito.  

6. Tiuno karacel 

Somunu itatam ni itek: 

Kanisa bin obedo kede wur pi mwakini atot me neno be dano kame oudo komio tic me yiko kanisa obedo loko 

ingeim kare acecek. Ngatamoro oudo jalere di iko udo be, ingei dwete 3 arabo 4, gin kidwoko kop be likame 

kitwero timo tic. Do jo ace kame jalere pi timo ticce apat ka bedo itic gi pi mwakini atot, do piny obo en komio 

jogi likame gal kede lokere? Jo kojalere gi kame kopenyo gi tien kope komio gi likame kigal kede weko tic ni, 

iwudo be totogi jajalun kede dwoko kop kame tie kakaler. Ngatamoro diko kello tam be, koto ber kong oketo 

negi gimoro icing gi, koto cenge mogo ebedo ber. Kanisa diko Waco be wek ber kong otamunu kamanono di oko 

unu neno, oko mino gi poto.  

 

Nan do otie kede jo apapi kede awobe karacel kede cuo ace ekodet kame tio ipoto. Gin kiriamo buli ceng arododo 

esawa acel me odiko. Gin kigeo kede ilega dido kiko oot iya dulion kapapat kame gin kitio iye jo are are—jo 2 

gwero jang yen, jo 2 weo diakal. Esawa adek kaotuno, gin kiko mato eranggi karacel diki nywako jamini kame tie 

timere kikuo gi. Dano acel acel tie kede epiding me nywako kuo mere, di kiko jiko kede ilega. Dido gin kiko dok 

pi tic gica karacel. Nan do jogi tie karacel bala jotic me poto kame otieko mwakini. Gin do kiweko tic kame di yot 

kom gi likame yei negi medere amotoko kame di komio gi dokon tic ace me kanisa.  

 

Leunu Tam: 

● Nyo en komio jo kojalere gi oko tic pi kare alac? 

● Yin itemo be pinyo en komio tic karacel tie gikame pire tek? 

● Nyo dokon ace en kame gin kitimo pi gero ariba riba idiere gi? 

● Tam mege ace en kame wan otwerunu tic kede kame karuno konyo jo tic karacel iye pone kaber? 

 



 

38 
 

7. Mie ebed tic kamit me inumunum 

Jo oyaro timo tic iber kame di gin kinumunumo timo tic nono! Gin kiyaro tic pi isawan alac kame di gin 

kinumunumo gikame kitie timo nono. Wan otamunu be tic kame Ikuristayon timo, opore time kede 

cunyi dedede, do Baibuli omaro yamo ikom yom cuny. Malo oyaro bedo kabedo kame yom cuny opong 

iye.  

 

LENO TAM IEKODET ATIDI 

Ngapwony: Mi ekodet acel acel peny kame ikwanyo ikom ICAL AGOA: Yote kanyare me tingo cuny jo pi konyo 

tic. 

● Benyo, itieko tamo tic kede anapeta gi? Mene en oko tic? Mene en kame liko kotwero tic?   

● Giasoma mege en kame wan okaruno tic kede me pwonyo teko me pir konyo tic? 

● Yote mege en kame yin itio kede me nyuto gikame jo otimo kede me pwono gi? Tam mege ace en kame 

ikaruno poro tic kede?  

● Epone mene en kame itwero mino kede jo numunumo mito me tic? Yote mege en kame karuno mino 

tic bedo me yom cuny?   

 

MINO ADWOKINI 

Icorakin but Ngapwony: Nen be imiyo kilas esawa koromo me gamo peny kede me dwoko kop cen. 

 

TIC IEKODET ADWONG 

Wan otiekunu neno yote kanyare kame tingo cuny jo pi keto kom gi ikonyo timo tic: pwony, cweno epiding, 

lwongo jo pi keto kom gi, nyuto jo katimo tice go, tic karacel, ngeno teko me pir jo katimo tice go, kede 

inumunum.   

 

Icorakin but Ngapwony: Lwong jo dedede pi bino anyim diiko keto alama ikom jamini3 kame twero supo cuny 

gi. 

o Benyo, dano acel acel otieko yero epone acel? Didik, miero gin ki bed papat.  

o Tatamo negi be jotie kede iponeso kapapat me ojame kame supo cuny gi, aso ki kanisan wa wada mito 

otimunu yik karacel kame supo cuny jo me epone dedede.  

o Benyo, tie yik moro koudo maks amalo kalamo? Nyo en komio yik no oudo maks amalo? Benyo tie 

epone kame yida ikaruno tic kede yik no pi tingo kede cuny jo me kanisa ni?  

 

Kanisa Kame Konyo Jo 
Kame wan omielao ne kanisan wa cako timoTice me Amara didik (likame icel pi kare moro), wudo pore newa 

keto kom wa iye ilega pi kanisa wa. Dokon pore newa timo gi dedede kame mitere pi yamo ikom kop nono, di 

oko gamo tam kamako Tice me Amara di oyei time didik. Aso winy kitatam kamako kanisa kotio itek pi Timo Tice 

Me Amara bala kuo gi me buli ceng ki abunge me ekodet gi. (SG) 

 

Akwat Yakobo oudo tie do lore. En oudo engeo be epore wudo jo kame konyo tic ki kanisa mere, do ekwia be 

egei benyo. Ngawote bin omie namba me esimu me ngakwat Musa di omie tam be egoi ne Musa esimu pi wudo 

tam. En eko gono ne Akwat Musa esimu dido ingei yamo oko yamone be epore cweno epiding me timo tice me 

konyo jo ki kanisa mere. Akwat Yakobo oko tuco kede doge be en ekwiya cal me kanisa kakonyo tic. ‘Kur ipari,’ 

Akwat Musa diko gamo doge, ‘dokon angoda bin likame aparo iakre me cen. Bia ceng Moro di iko bedo iyei ilega 

ikanisa wan, di ango ako nyuto ni gikame ango atie yamo ni.’ 

 

Akwat Yakobo oko riamakin kede Akwat Musa idog ekeko me kanisa. Cunye oko bedo yom pien eudo be akwat 

Musa tie mito konye do weko nyutere ne be kanisa mere dwong.  

Dido gin kitie upere donyo ikanisa, Akwat Yakobo oko neno papula kadwong ikor apama. Kowandiko en be, ‘Ket 

komi icing me Timo Tic me Konyo Jo.’ Piny me wi kop no kowandiko iye ityeng‘… do pi wun imiegu kede amiegu 

kur iyolunu kede timo tice kabeco. – Jo Tesalinika me 2 3:13.’ Ipiny me kop no, duwe acel acel bin kowandiko iye 

di ogiro enyiriri 3 inyime. enyiriri me agege, oudo konapo iye iponeso me Tice me Amara kame kotyeko timo 

iduwe nono, enyiriri me are tie nyuto wel jo kame okonyyo, enyiriri me adek, mako wel me jo oketo kom gi itic 

me konyo jo.  

  

‘Man en nyo?’ Akwat Yakobo openyere.  

 

‘Wan otie kede ceng me timo tic me konyo jo pi duwe acel acel, ’ Akwat Musa diko gamo doge. ‘Iceng go wan 

obedo mono jo kame koto kony ticiye pone dedede. Abedo longo jo pi bino ketto cinggi kame ango atieko tuco 

ejiri, di ekodet me da ko oot lwongo jo ace kame in kiriamo kede pi bino ikanisa. Jo ace timo tic ki kanisa di beo 

ki tic ipoti arabo cilo ot. Icegun icegun konyo tic ki adul di beo ki temuno ot arabo bedo kede idue katuko. Wan 

otie kede papulan kadongo rimaro kor apama me kanisa pi konyo jo yutuno cenge go kede ngeno jo adi komito 

konyo tic kede nyuto negi be pwodi wan otie mito gi pi keto kom gi itic. Buli duwe acel acel wan owandiko wel 

me Tice me Amara kame wan okaruno timo, kede jo adi oketo kom gi iye. Buli duwe acel acel wan otamakino 

memedo wel me jo kaketo kom gi itic.’  

 

Di Akwat Yakobo tie ngingico kanisa, eko niang be kop no tie ateni—papulan adongo kopong kede itienge 

kapapat orimaro kor apama. Ikor apama me cen bin cal kamako tice kotimere apapat ikare kokato. Cal me jo 

koketo kom gi itice kapapat oudo odure adura: di kitie gero ude, yiko yote, temuno kanisa, kede pwonyo idue. 

Malo me cal go oudo tiye iye gi anena kalac kame somere be, ‘Ogerunu ajakanut ka Rubanga karacel.’ 

 

Akwat Yakobo oudo kabedo di Akwat Musa tie yikere me geno ilega. Akwat Yakobo oko neno di jo tie motere 

kede amara kiye ekeko dokon di dako maro tie konyo imuduka udo kabedo di emiogi ikopen me ecae.  

 

Kakame ilega ogere kede, ipongai onyuto myel di ekodet tie wero were. Ingei woro Rubanga, Akwat Musa oko 

lwongo jo pi bino nywako caden. Imata diko bino anyim di eko nywako be, “Ango arwenyo cwara do nan atie 

gwoko akwara ikoma. Oda oudo tie irac di ecwer itek dokon akwara oudo tie timo kirac isukulu.” Di eko nyero 

anok, “Nan do kanisa oko bino oko konya kede temuno wi ot. Di ipongai mogo diko lwongo akwara pi pwonyere 

kede gi tetekeny kur epoti isukulu. Cunya do yom itek pi epone kame kanisa ogwoka kede. Apwoyo wu dedede!’ 

jo dedede cuny gi oko mulo gi pi caden no. Akwat Musa diko dok inyim kanisa di eko lwongo ekodet ko temuno 

ot kede kame timo tic me pwonyere pi cungo malo. Everyone was moved by the testimony. Di gin kitie cungo 

malo, kanisa dedede diko nyuto negi yom cuny kede mujira. Cuny gi oko bedo yom di kiko brdo piny awaka 

awaka. Akwat Musa diko lego lego acecek pi dako ca kede pi ikodeta ka timo tic ka— di epwoyo Rubanga pi tic 

kede gi, dokon di ekwao Rubanga pi medere kede konyo kanisa pi mine deyo di beo ki timo tice acal kamano. Di 

akwat Musa oko oko yutuno ne kanisa be ceng me timo tic dokon tie bino ingei sabitin 2. En ewaco negi be tic 

no mito kom jo dedede kame di gin kimito gero ajakanut ka Rubanga. Dokon eyutuno negi be likame tie adul 

moror me kom kame kony mere li kame cal acala kede kom dano, kame I tie adul moro kame likame tie timo tic 

mere,kom dano likame oyaro tic kiber bala kite kame koto eti kede. Di en eko kwenyaro jo ko tieko keto cing gi 

me timo tic pi neno be gin ki moo jo koyaro tic kede gi karacel ikom ceng me timo tic nono.  

 

Di ilega tie medere, Akwat Yakobo oketo gi dedede kame eneno kede kame ewinyo icunye. Benyo etie giko ngole 

angola ne jo me kanisa ni pi gin keto kom gi Itice me Amara gi arabo man obedo gikame gin kitimo do didik? Me 

ajikini mere en eko tuno niang do gikame Akwat Musa oyamo ne beyin ipore cweno tie me timo tic ikanisa.  

 

LENO TAM IEKODET ATIDI 

● Epone mene en kame yote kanyare me supo cuny jo gi oneno kede kiyei itatam ni?  

● Tam mege ace en kame yin isiao kame twero tic ki kanisani kiber kalamo?  

Kope Ka Jiko 
Jo Epeso esula 4 Waco be: ‘Kom dedede…dongo karacel di egerere ki amara bala kame adul acel acel timo tic 

kamake.’ Wan odongo kakame komio wa kede kare me tic kede giamia wa.  Wan bala jotel, opore nu supo cuny 

kanisa dedede pi keto komgi itimo tic.  

 

NGICERE APIRI  

Temuno ngingico yongoyote kanyare me supo cuny Jo icegun pi timo tic kede tam kame Jo owokun kede iye 

ikodeta. Jamini adek mege en kame yin imito keto itic idue Ni kame twero Mino Jo ki kanisa Ni keto komgi itimo 

tic? 

 

Icorakin but Ngapwony: ngetakino kede tero kare iye ilega pi kanisan kede Jo icegun.  


